ಅಕ್ಕಮಹಾದೇವಿ ಕಂಡ ಬಸವಣ್ಣ : ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವ ಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ: ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಮಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾ ಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪ ಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ.
‘ಅಕ್ಕಮಹಾದೇವಿ ಕಂಡ ಬಸವಣ್ಣ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಶ್ರೀ ಪರಮೇಶ್ವರಯಯ ಸೊಪ್ಪಿಮಠ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ.ಎ. ಮೋಹನ ಕುಂಟಾರ್ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ.ಎ. ಮುರಿಗೆಪ್ಪ
ಕುಲಪತಿ
ಅಕ್ಕಮಹಾದೇವಿ ಕಂಡ ಬಸವಣ್ಣ : ಗ್ರಂಥ ಋಣ
೧. ಡಾ. ವೀರಣ್ಣ ರಾಜೂರ, ಶಿವಶರಣೆಯರ ವಚನ ಸಂಪುಟ ೫, ಕನ್ನಡ ಮತ್ತು ಸಂಸ್ಕೃತಿ ನಿರ್ದೇಶನಾಲಯ, ಬೆಂಗಳೂರು.
೨. ಡಾ. ಎಸ್‌. ವಿದ್ಯಾಶಂಕರ್, ವಚನ ಪರಿಭಾಷಾ ಕೋಶ ೧೫, ಕನ್ನಡ ಮತ್ತು ಸಂಸ್ಕೃತಿ ನಿರ್ದೇಶನಾಲಯ, ಬೆಂಗಳೂರು.
೩. ಡಾ. ವಿಜಯಶ್ರೀ ಸಬರದ, ಶಿವಶರಣರ ದೃಷ್ಟಿಯಲ್ಲಿ ಬಸವಣ್ಣ, ಪ್ರಸಾರಾಂಗ, ಗುಲ್ಬರ್ಗಾ ವಿಶ್ವವಿದ್ಯಾಲಯ, ಗುಲ್ಬರ್ಗ.
೪. ಡಾ. ವಿಜಯಶ್ರೀ ಸಬರದ, ಅಕ್ಕಮಹಾದೇವಿ, ಜಗದ್ಗುರು ಶ್ರೀ ಶಿವರಾತ್ರೀಶ್ವರ ಗ್ರಂಥ ಮಾಲೆ, ಮೈಸೂರು.
೫. ಡಾ.ಎಚ್‌. ತಿಪ್ಪೇರುದ್ರಸ್ವಾಮಿ, ಡಿ.ವಿ.ಕೆ. ಮೂರ್ತಿ, ಕದಳಿಕ ಕರ್ಪೂರ, ಮೈಸೂರು
೬. ತರಂಗಿಣಿ, ಜಗದ್ಗುರು ಮಾತೆ ಮಹಾದೇವಿ, ಸುಯಿಧನ ಸುಗ್ರಂಥಮಾಲೆ, ಧಾರವಾಡ
೭. ಡಾ. ವಿ. ಕಮಲಮ್ಮ, ಅಕ್ಕಮಹಾದೇವಿ ಜೀವನ ಮತ್ತು ಕೃತಿಗಳು, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು.
೮. ಡಾ. ರಹಮತ್‌ ತರೀಕೆರೆ, ಅಕ್ಕಮಹಾದೇವಿ ವಚನಗಳು, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ.
ಅಕ್ಕಮಹಾದೇವಿ ಕಂಡ ಬಸವಣ್ಣ : ಅರಿಕೆ
ಹನ್ನೆರಡನೇ ಶತಮಾನ ಕನ್ನಡನಾಡು ಕಂಡ ಅಪೂರ್ವ ಕ್ರಾಂತಿಯ ಅನನ್ಯ ಯುಗ. ಅಂದು ಕಲ್ಯಾಣದ ಕ್ರಾಂತಿಕಾರರು ನಡೆಸಿದ ಸಮಾಜೋ-ಧಾರ್ಮಿಕ ಸಾಂಸ್ಕೃತಿಕ ಚಳುವಳಿ ಸರ್ವರ ಬದುಕಿಗೆ ಹೊಸ ಅರ್ಥ, ಆವಿಷ್ಕಾರಗಳನ್ನು ಕೊಡುಗೆಯಾಗಿ ನೀಡಿತು. ಈ ಚಳುವಳಿಗೆ ಮಾಧ್ಯಮವಾದ ವಚನ ಕನ್ನಡದ ವಿನೂತನ ಸಾಹಿತ್ಯ ಲೋಕವನ್ನೇ ತೆರೆಯಿತು.
ಆ ಶರಣರ ಚಳುವಳಿಯಲ್ಲಿ ಅನೇಕ ತಾರೆಗಳು ಪ್ರಜ್ವಲಿಸಿದವು. ಅವರಲ್ಲಿ ನನ್ನನ್ನು ಹೆಚ್ಚು ಸೆಳೆದವರೆಂದರೆ ಬಸವಣ್ಣ ಮತ್ತು ಅಕ್ಕಮಹಾದೇವಿ. ಅಕ್ಕನ ಬದಕೇ ರೋಚಕವಾದದ್ದು. ಅಕ್ಕನ ವಚನಗಳು ಎಷ್ಟು ಭಾವನಾತ್ಮಕ ಮತ್ತು ತೀಕ್ಷ್ಣವೋ, ಅಷ್ಟೆ ವೈರುಧ್ಯದ ಮತ್ತು ವೈವಿಧ್ಯದ ನೆಲೆಗಳನ್ನು ಗುರುತಿಸುತ್ತಾ ಹೋಗಬಹುದು. ಆಕೆ ತನ್ನ ಅನೇಕ ವಚನಗಳಲ್ಲಿ ಶರಣರ ಕುರಿತ ಖಚಿತ ಅಭಿಪ್ರಾಯವನ್ನು ವ್ಯಕ್ತಪಡಿಸಿದ್ದಾಳೆ. ಅದರಲ್ಲಿ ಹೆಚ್ಚಾಗಿ ಬಸವಣ್ಣನವರನ್ನು ತನ್ನ ಗುರು, ದೈವ…… ಇತ್ಯಾದಿಯಾಗಿ ಗೋಚರಿಸಿರುವುದನ್ನು ಒಪ್ಪಿಕೊಳ್ಳುತ್ತಾಳೆ. ಅಣ್ಣನು ಇತಿಹಾಸದ ವ್ಯಕ್ತಿಯಾಗಿ ಕಾಣದೇ ಇತಿಹಾಸವನ್ನು ನಿರ್ಮಿಸಿದ ವ್ಯಕ್ತಿಯಾಗಿ ಕಾಣುತ್ತಾರೆ. ಹಾಗಾಗಿ ಅಕ್ಕ ಬಸವಣ್ಣನವರ ಕುರಿತು ಭಾವತುಂಬಿ, ಮನದುಂಬಿ ವಚನದಲ್ಲಿ ಬರೆಯುತ್ತಾ ಹಾಡಿದ್ದಾಳೆ.
ಈ ತರಹದ ವಚನಗಳಲ್ಲಿ ಅಕ್ಕನಿಗೆ ಬಸವಣ್ಣ ಯಾವ ಯಾವ ರೀತಿಯಾಗಿ ಕಾಣಿಸಿದ್ದಾರೆ, ಅವರ ವ್ಯಕ್ತಿತ್ವ-ಗುಣಗಳ ಬಗ್ಗೆ ಇರುವ ವಚನಗಳನ್ನು ಕೇಂದ್ರೀಕರಿಸಿ ಈ ಕಿರುಹೊತ್ತಿಗೆಯಲ್ಲಿ ವಿಶ್ಲೇಷಿಸುವ ಪ್ರಯತ್ನ ಮಾಡಿದ್ದೇನೆ. ಅಕ್ಕನ ಬಗೆಗಿನ ನನ್ನ ಪ್ರೀತಿ ಇಲ್ಲಿ ಮೇರೆ ಮೀರಿದ್ದರೆ ಕ್ಷಮಿಸಬೇಕೆಂದು ವಿನಂತಿಸುತ್ತೇನೆ. ಅಕ್ಕನ ಕುರಿತು ಈ ವಿಷಯದ ಮೇಲೆ ಬರೆದ ಲೇಖನಗಳನ್ನು ಪ್ರಕಟಿಸಿದ ಬಸವಪಥ, ಕರ್ಮವೀರ, ಈ ನಮ್ಮ ಕನ್ನಡನಾಡು ಪತ್ರಿಕೆಯವರಿಗೆ ನಾನು ಋಣಿ.
ಈ ಕಿರುಹೊತ್ತಿಗೆ ಹೊರಬರಲು ಕಾರಣರಾದ ಹಂಪಿ ಕನ್ನಡ ವಿಶ್ವವಿದ್ಯಾಲಯದ ಕುಲಪತಿಗಳಾದ ಡಾ.ಎ. ಮುರಿಗೆಪ್ಪ, ಕುಲಸಚಿವರಾದ ಡಾ. ಮಂಜುನಾಥ ಬೇವಿನಕಟ್ಟಿ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮೋಹನ ಕುಂಟಾರ್ ಮತ್ತು ಸಲಹೆ-ಮಾರ್ಗದರ್ಶನ ನೀಡಿದ ಡಾ. ಎಸ್‌.ಎಂ. ಸಾವಿತ್ರಿಯವರಿಗೆ ಅನಂತ ಕೃತಜ್ಞತೆಗಳು.
ಪರಮೇಶ್ವರಯ್ಯ ಸೊಪ್ಪಿಮಠ 
ಅಕ್ಕಮಹಾದೇವಿ ಕಂಡ ಬಸವಣ್ಣ (1)
ಪ್ರಪಂಚದ ಇತಿಹಾಸವನ್ನು ಅವಲೋಕಿಸಿದಾಗ ೧೨ನೇ ಶತಮಾನದಲ್ಲಿಯೇ ವಿಶ್ವಮಾನವ ಸಂದೇಶವನ್ನು ಸಾರಿದ ಹೆಮ್ಮ ಕನ್ನಡ ನಾಡಿನದು. ಆ ಕಾಲವನ್ನು ಅವಿಸ್ಮರಣೀಯವಾಗಿ ಮಾಡಿದವರು ಬಸವಾದಿ ಶರಣರು. ಕೆಲವೆ ವರ್ಷಗಳಲ್ಲಿ ನೂರಾರು ಶಿವಶರಣರು ಧರೆಗೆ ಅವತರಿಸಿ, ಜೀವನದ ಎಲ್ಲ ರಂಗಗಳ ಕುರಿತು ಅರ್ಥಪೂರ್ಣ ಚಿಂತನೆ ನಡೆಸಿದ ಕಾಲಘಟ್ಟವದು. ಅವರೆಲ್ಲರ ಪ್ರಮುಖ ಉದ್ದೇಶ ಮಾನವ ಕಲ್ಯಾಣವಾಗಿತ್ತು. ಅಂದಿನ ದಿನಗಳಲ್ಲಿ ಅದು ಅತ್ಯಂತ ಅವಶ್ಯಕವೂ ಆಗಿತ್ತು. ತಮ್ಮ ಕಾರ್ಯಸಾಧನೆಗೆ ಶರಣರು ಬಳಸಿಕೊಂಡ ವೇದಿಕೆ ಅನುಭವಮಂಟಪ. ಅಲ್ಲಿಂದ ಅಂದು ಹೊರಟ ವಚನ ಕಿರಣ ಇಂದು ಭರತಖಂಡದಲ್ಲೆಲ್ಲಾ ವ್ಯಾಪಿಸಿ ವಿಶ್ವದೆಡೆಗೆ ಸಾಗುತ್ತ ವಿಶ್ವಶಾಂತಿಗೆ ಮುನ್ನುಡಿಯಾಗುತ್ತಿದೆ.
ಆ ಶಿವಶರಣರೆಲ್ಲ ಒಂದೆ ಹಿನ್ನೆಲೆಯಿಂದ ಬಂದವರೇನು ಅಲ್ಲ. ವಿವಿಧ ವರ್ಗ, ಜಾತಿ, ಪಂಗಡ, ಧರ್ಮಗಳಿಂದಲ್ಲದೆ, ಅರಮನೆ, ಗುರುಮನೆ, ಹಿರಿಮನೆ, ಕಿರಿಮನೆ, ಗುಡಿಸಲು ಮುಂತಾದವುಗಳಿಂದ ಬಂದವರಾಗಿದ್ದರು. ಸಾಮಾನ್ಯ ಜನರ ಎಲ್ಲ ನೋವು ಸಂಕಷ್ಟಗಳನ್ನು ಅರಿತು ಉಂಡು ಮೇಲೆದ್ದವರಾಗಿದ್ದರು. ಹಾಗಾಗಿ ಅವರವರ ಆಲೋಚನೆಗಳಲ್ಲಿ ಸ್ವಲ್ಪ ವ್ಯತ್ಯಾಸ ಕಂಡರೂ, ಅವರೆಲ್ಲರೂ ಸಮಾನತೆ ತಂದು ಸಕಲ ಜೀವಿಗಳಿಗೆ ಲೇಸಾಗಬೇಕೆಂಬ ಸುಂದರ ಕನಸನ್ನು ಹೊಂದಿದ್ದರು.
ಎಲ್ಲ ಜೀವಿಗಳಿಗೆ ಶುಭವನ್ನು ಬಯಸಿ ಅದರ ಕಡೆ ಸಾಗಿ, ಇತರರು ಸಾಗುವಂತೆ ಬಾಳನ್ನು ಸವೆಸಿದ ಶರಣರು ಇಂದು ನಮಗೆ ಆದರ್ಶವಾಗಿದ್ದಾರೆ. ಅಹಂಕಾರ ನಿರಸನದಿಂದ ಆತ್ಮಸಾಧನೆಗೆ ತೊಡಗಿ ಸಮರ್ಪಣ ಭಾವವೆಂದರೇನೆಂದು ತೋರಿಸಿ ಕೊಟ್ಟಿದ್ದಾರೆ. ಸತ್ಯ, ದಯೆ, ಸಮಾನತೆ, ಬಂಧುತ್ವ, ಕಾಯಕ ತತ್ವಗಳನ್ನು ರೂಢಿಸಿಕೊಂಡು ಬಾಳಿದ ಶರಣರ ಜೀವನಪಥವು ತೇಜೋಮಯವಾಗಿತ್ತು. ವ್ಯಕ್ತಿಯ ವಿಕಾಸವು ವಿಶ್ವಾತ್ಮನ ಶಕ್ತಿಯೊಂದಿಗೆ ಸಮ್ಮಿಳಿತವಾಗುವ ದಾರಿ ತೋರಿಸಿದ್ದಾರೆ. ಹಾಗಾಗಿ ಶರಣರ ಜೀವನ ಲೌಕಿಕವಾಗಿಯೂ, ಪಾರಮಾರ್ಥಿಕವಾಗಿಯೂ ಸಫಲತೆಯನ್ನು ಪಡೆಯಿತು.
ಶರಣರು ನಮ್ಮೊಡನೆ ಇಂದು ಜೀವಂತವಾಗಿರುವುದು ವಚನಗಳಿಂದ. ವಚನ ಎಂದರೆ ಮಾತು ಅಥವಾ ಭಾಷೆ ಎನ್ನಬಹುದಾದರೂ ವಿಶೇಷಾರ್ಥವಾಗಿ ಸತ್ಯದ ಮಾತಾಗಿ ಕಾಣಿಸಿಕೊಳ್ಳುತ್ತದೆ. ಕನ್ನಡ ಸಾಹಿತ್ಯ ಲೋಕದಲ್ಲಿ ವಚನಗಳು ತಮ್ಮದೇ ಆದ ಸ್ಥಾನವನ್ನು ಪಡೆದಿದೆ. ವಚನವು ಪದ್ಯದಷ್ಟು ಬಿಗಿಯೂ ಅಲ್ಲ, ಸಾಮಾನ್ಯ ಗದ್ಯದಷ್ಟು ಸಡಿಲವೂ ಅಲ್ಲ ಎನ್ನಬಹುದು. ಆದರೆ ಸರಿಯಾಗಿ ಗಮನಿಸಿದರೆ ಅವು ಪದ್ಯ-ಗದ್ಯದ ನಡುವಿನ ಒಂದು ಮಾದರಿ ಎಂದು ತಿಳಿಯಬಹುದು. ವಚನಗಳು ಜನರ ಆಡುಭಾಷೆಗೆ ಹತ್ತಿರವಿರುವುದಲ್ಲದೆ ಪವಿತ್ರವೂ ಆಗಿವೆ. ಶರಣರು ತಾವು ಕಂಡಿದ್ದನ್ನು ಕೇಳಿದ್ದನ್ನು, ಒಪ್ಪಿದ್ದನ್ನು, ಒಪ್ಪದಿರುವುದನ್ನೆಲ್ಲ ವಚನಗಳ ಮೂಲಕ ಅಭಿವ್ಯಕ್ತಿಸಿದ್ದಾರೆ. ಶರಣರ ವಚನಗಳಿಗೂ ಅವರು ಜೀವಿಸಿದ ರೀತಿಗೂ ಸಾಮ್ಯತೆಯನ್ನು ನಾವು ಗಮನಿಸಲೇಬೇಕು. ಅವರು ಸಾತ್ವಿಕ ಜೀವನವನ್ನು ನಡೆಸಿ, ಲಿಂಗದ ನುಡಿಗಳನ್ನು ಆಡಿ, ಸಮಾನತೆ ಬೀಜ ಬಿತ್ತುತ್ತ ಶಿವವಿಚಾರಗಳನ್ನು ಜನತೆಯ ಮುಂದಿಟ್ಟರು.
ಪರಿಪೂರ್ಣತೆಯತ್ತ ಸಾಗುವುದು ಬಾಳಿನ ಪರಮಗುರಿ ಎಂಬುದನ್ನು ವಚನಗಳಲ್ಲಿ ಶರಣರು ತೋರಿಸಿಕೊಟ್ಟಿದ್ದಾರೆ. ಶರಣರ ಅನುಭವ ಸಾಹಿತ್ಯದಲ್ಲಿ ಸಾರ್ವಕಾಲಿಕ ಮಾನವ ಧರ್ಮವು ಮೂಡಿಬಂದಿದೆ. ವಿಶ್ವದ ಮನ್ನಣೆ ಪಡೆಯಬಲ್ಲ ವಿಚಾರ ಭಾವನೆಗಳ ಸಾಗರ ಅವುಗಳಲ್ಲಿದೆ. ಸೀಮಿತ ಪ್ರದೇಶಕ್ಕೆ ಮಾತ್ರ ಅನ್ವಯಿಸುತ್ತಾ, ಪಾರಿಭಾಷಿಕ ಪದಗಳಿಂದ ಕೂಡಿರುವ ಕನ್ನಡ ಭಾಷೆಯಲ್ಲಿ ಹುದುಗಿರುವ ವಚನಗಳು ವಿಶ್ವಮಾನ್ಯ ವಿಚಾರಧಾರೆಗಳಾಗಿ ಬೆಳೆಯಬೇಕಿವೆ.
ವಚನಗಳಲ್ಲಿ ಅಚ್ಚಗನ್ನಡವನ್ನೇ ಬಳಸಬೇಕೆಂಬ ಆಸೆಯಾಗಲಿ, ಸಂಸ್ಕೃತದ ಆಡಂಬರ ಶೈಲಿ ಇದ್ದರೆ ಮಾತ್ರ ಹಿರಿಮೆ ಬರುವುದೆಂಬ ಧೋರಣೆ ವಚನಕಾರರಲ್ಲಿರಲಿಲ್ಲ. ಸಂಸ್ಕೃತ-ಕನ್ನಡ ಪದಗಳ ಹದವರಿತು ಬಳಸುವುದರ ಮೂಲಕ ಭಾಷೆ ಸಾಮಾನ್ಯರಿಗೂ ಅರ್ಥವಾಗುವಂತೆ ಮಾಡಿದ್ದಾರೆ. ಅವಶ್ಯ ಬಂದಲ್ಲಿ ಸಂಸ್ಕೃತದ ಪೋಷಕ ವಾಕ್ಯಗಳನ್ನು ಬಳಸಿ, ಜನರ ಆಡುನುಡಿಗೆ ತೀರ ಸಮೀಪಕ್ಕೆ ಗಹನವಾದ ಧಾರ್ಮಿಕ ವಿಚಾರ ನಿರೂಪಿಸಿರುವುದು ಇವರ ಹಿರಿಮೆ. ಇವರ ವಚನಗಳಲ್ಲಿ ಕಾಣುವ ಬಂಧದ ಬಿಗಿ ಗಮನಿಸಬೇಕಾದಂಶ. ಒಂದೊಂದು ವಾಕ್ಯ ಒಂದೊಂದು ಅವಿಭಾಜ್ಯ ಅಂಗವೆನ್ನುವಷ್ಟು ವಿಚಾರಗಳನ್ನು ತುಂಬಲಾಗಿದೆ. ವಾಕ್ಯಗಳ ಜೋಡಣೆಯಲ್ಲಿ ತರ್ಕಬದ್ಧತೆಯ ಸಂಬಂಧವನ್ನು ಕಾಣುತ್ತೇವೆ. ಶರಣರ ವಚನಗಳು ಅರ್ಥ ಗರ್ಭಿತವೂ ವೈವಿದ್ಯಮಯವೂ ಆಗಿದ್ದು, ಉನ್ನತಮಟ್ಟದಲ್ಲಿವೆ. ಹಾಗಾಗಿ ಇವು ಮುಂದಿನ ವಚನಕಾರರಿಗೆ ದಾರಿದೀಪವಾದವು. ದಾಸ ಸಾಹಿತ್ಯದಲ್ಲೂ ವಚನಗಳ ಪ್ರಭಾವವನ್ನು ಕಾಣಬಹುದಾಗಿದೆ.
ಶರಣರ ಒಡನಾಟದಲ್ಲಿ ಚಿಂತನ-ಮಂಥನ ರೂಢಿಸಿಕೊಂಡ ಅನೇಕ ಶರಣೆಯರು ಶ್ರೇಷ್ಠ ಅನುಭಾವಿಗಳಾಗಿ, ಚಿಂತಕರಾಗಿ ವಚನಗಳನ್ನು ರಚಿಸಿ ಕನ್ನಡ ನಾಡಿನ ಮಹಿಳಾ ಸಾಹಿತ್ಯ ಮತ್ತು ಸಂಸ್ಕೃತಿಗೆ ಸತ್ವಪೂರ್ಣ ಬುನಾದಿಯನ್ನು ಹಾಕಿದರು. ಪುರಾತನ ಕಾಲದಿಂದ ಸಾಹಿತ್ಯ ರಚನೆ ಪುರುಷರ ಹಕ್ಕು ಎಂಬ ಸ್ಥಾಪಿತ ಕಲ್ಪನೆಯನ್ನು ಶರಣೆಯರು ಸುಳ್ಳಾಗಿಸಿದರು. ಆ ರಂಗದಲ್ಲಿ ಸಂಪೂರ್ಣವಾಗಿ ವಂಚಿತಳಾಗಿದ್ದ ಮಹಿಳೆ ಆ ಸಮಯದಲ್ಲಿ ಸಮಾನ ವೇದಿಕೆಯ ಮೇಲೆ ನಿಲ್ಲುವಂತಾಯಿತು. ತಮ್ಮ ಅನುಭವಗಳನ್ನು ವಚನಗಳ ಮೂಲಕ ಸಮರ್ಥವಾಗಿ ಪ್ರಚುರಪಡಿಸಿದರು. ಅವಕಾಶಕೊಟ್ಟರೆ ಸ್ತ್ರೀಯು ಎಂಥಾ ಉತ್ಕೃಷ್ಟ ಸಾಹಿತ್ಯ ರಚಿಸಬಲ್ಲಳು ಎಂಬುದನ್ನು ಜಗತ್ತಿಗೆ ಶರಣೆಯರು ತೋರಿಸಿಕೊಟ್ಟಿದ್ದಾರೆ. ಸ್ವಾನುಭವ ಸಾಧಕಿಯರಾದ ಮಹಾದೇವಿ ಅಕ್ಕ, ಅಕ್ಕನಾಗಮ್ಮ, ಲಿಂಗಮ್ಮ, ಲಕ್ಕಮ್ಮ, ಅಕ್ಕಮ್ಮ ಮೊದಲಾದ ೨೨ ಜನ ಶರಣೆಯರು ಸ್ತ್ರೀಸತ್ವದ ಮಾದರಿಗಳಾಗಿದ್ದಾರೆ.
ಸ್ತ್ರೀಯರು ನಾಲ್ಕು ಗೋಡೆ ಒಳಗೆ ಬಂಧಿಯಾಗಿದ್ದ ಅಂದಿನ ಪರಿಸ್ಥಿತಿಯಲ್ಲಿ ಶಿವಶರಣೆಯರು ಪುರುಷನಿಷ್ಠವಾಗಿದ್ದ ಸಂಗತಿಗಳ ಕುರಿತು ಅವಲೋಕಿಸಿದ್ದಾರೆ. ಧರ್ಮ, ಆಧ್ಯಾತ್ಮ, ಅನುಭವ, ಆತ್ಮ ಪರಮಾತ್ಮ ಮುಂತಾದವುಗಳ ಮೇಲೆ ತಮ್ಮ ಅಭಿಪ್ರಾಯ ಅಭಿವ್ಯಕ್ತಪಡಿಸಿದ್ದಾರೆ. ಸಮಾಜದಲ್ಲಿನ ತಾರತಮ್ಯಗಳನ್ನು ಪ್ರಶ್ನಿಸುವ, ಸರಿ-ತಪ್ಪುಗಳನ್ನು ಎತ್ತಿ ತೋರಿಸುವಲ್ಲಿ ತಮ್ಮ ಪ್ರಬುದ್ಧತೆ, ಎದೆಗಾರಿಕೆಯನ್ನು ಪ್ರದರ್ಶಿಸಿದ್ದಾರೆ. ಆ ಶರಣೆಯರು ಅಂದು ತೋರಿದ ಸ್ವಂತಿಕೆ, ಸ್ವವಿಮರ್ಶೆ, ಆತ್ಮ ಸಮರ್ಥನೆ, ವಿವೇಚನೆ, ವಿಮರ್ಶಾತ್ಮಕ ಗುಣಗಳಿಂದ ಇಂದಿಗೂ ನಮ್ಮ ನಡುವೆ ಜೀವಂತವಾಗಿದ್ದಾರೆ.
ಆ ಶತಮಾನದ ಶಿವಶರಣ-ಶರಣೆಯರ ತಾರಾಗಣದಲ್ಲಿ ಅಕ್ಕಮಹಾದೇವಿಯ ಅಪೂರ್ವ ಕಾಂತಿ ಎಂತಹವರ ಕಣ್ಣನ್ನಾದರೂ ಆಕರ್ಷಿಸುತ್ತದೆ. ಬಸವ, ಅಲ್ಲಮ, ಚನ್ನಬಸವಣ್ಣರಂಥ ಸೂರ್ಯ ಶ್ರೇಣಿಯ ಜ್ಯೋತಿಗಳೊಡನೆ ಹೋಲಿಸಿಕೊಂಡಾಗಲೂ ಆಕೆಯ ಆಧ್ಯಾತ್ಮ ಪ್ರಖರತೆ, ವರ್ಚಸ್ಸು ಸ್ವಲ್ಪವೂ ಕುಂದುವುದಿಲ್ಲ. ಹಾಗಾಗಿ ಅಕ್ಕಶರಣರಲ್ಲೆ ಒಂದು ಹೆಜ್ಜೆ ಎಲ್ಲದರಲ್ಲೂ ಮುಂದಿದ್ದಳು ಎಂದರೆ ತಪ್ಪಾಗಲಿಕ್ಕಿಲ್ಲ.
ಆಯ್ಕೆ ನಿರ್ಣಯದ ಅವಕಾಶಗಳು ಹೆಣ್ಣಿಗೆ ಸಂಬಂಧಿಸಿಲ್ಲ ಎಂಬ ಕ್ಲಿಷ್ಟ ಸಮಯದಲ್ಲಿಯೇ ಮಹಾದೇವಿ ತನ್ನಿಷ್ಟದಂತೆ ನುಡಿದು ನಡೆದಿದ್ದಾಳೆ. ತನ್ನ ವಿಚಾರಗಳನ್ನು ವಿರೋಧಿಸಿದ ರಾಜಪ್ರಭುತ್ವ-ಪುರುಷ ಪ್ರಭುತ್ವಗಳೆರಡನ್ನು ಒಂದೇ ಸಮಯಕ್ಕೆ ಪ್ರತಿಭಟಿಸುವ ಕೆಚ್ಚೆದೆಯ ಧ್ವನಿಯೂ ಆಗಿದ್ದಾಳೆ. ಸಾವಕೆಡುವ ಲೋಕದ ಗಂಡರ ಸಂಬಂಧವನ್ನು ತಿರಸ್ಕರಿಸಿದ ಆಕೆಯ ಲೋಕವಿರೋಧಿ ವ್ಯಕ್ತಿತ್ವ ಎಲ್ಲಾ ಕಾಲಕ್ಕೂ, ಆಧ್ಯಾತ್ಮ ಪ್ರಪಂಚಕ್ಕೂ ಒಂದು ಸವಾಲಾಗಿ ವಿಸ್ಮಯ ಹುಟ್ಟಿಸಿದೆ. ಅರಿಷಡ್ವರ್ಗಗಳನ್ನೆಲ್ಲಾ ಕಟ್ಟಿ ನಿಲ್ಲಿಸಿದ ಅಕ್ಕ ಸ್ತ್ರೀ ಸಂಬಂಧಿತ ಎಲ್ಲಾ ನಿಷೇಧಗಳನ್ನು ಧೈರ್ಯವಾಗಿ ಉಲ್ಲಂಘಿಸಿ ವೀರ ವಿರಾಗಿಣಿಯಾಗಿ ಮೆರೆದಿದ್ದಾಳೆ.
ಮಹಾದೇವಿ ಸ್ವಂತಿಕೆ ಸತ್ವದಿಂದಲೇ ಬೆಳೆದುದ್ದಲ್ಲದೇ, ಆಕೆಯಲ್ಲಿ ತನ್ನ ಉದ್ದೇಶ ಮತ್ತು ಸಾಧನೆ ಮಾರ್ಗದ ಬಗ್ಗೆ ಸ್ಪಷ್ಟವಾದ ಕಲ್ಪನೆ ಹಾಗೂ ಉನ್ನತ ನಿಷ್ಠೆ ಇರುವುದನ್ನು ಕಾಣುತ್ತೇವೆ. ಅವುಗಳ ಇತಿ-ಮಿತಿ, ಪರಿಣಾಮ-ಪ್ರತಿಕ್ರಿಯೆಗಳ ನಿಷ್ಠುರತೆಗಳನ್ನು ಆಕೆ ಮೊದಲೇ ಊಹಿಸಿಕೊಂಡಿದ್ದಳು. ಅದಕ್ಕಾಗಿ ತನ್ನನ್ನು ಕಟ್ಟಿ ಹಾಕಲೆತ್ನಿಸಿದ ಸಮಾಜದ ಎಲ್ಲಾ ಕಟ್ಟುಪಾಡುಗಳ ವಿರುದ್ಧ ಪ್ರಬಲವಾಗಿ ವಿರೋಧಿಸುತ್ತಾಳೆ. ತನ್ನ ಸದಾಚಾರ ಶಿವ ಬದುಕಿಗೆ ಹೊಂದಲೊಲ್ಲದ ಕೌಶಿಕನನ್ನು ಧಿಕ್ಕರಿಸಿ ನಿಲ್ಲುವ ಅಕ್ಕ ಹೆಣ್ಣಿಗೆ ವಿವಾಹದಿಂದಲೇ ಮೋಕ್ಷ ಎಂಬುದಕ್ಕೆ ಅಪವಾದವಾಗಿ, ವೈರಾಗ್ಯದ ಹಾದಿಯನ್ನು ಹಿಡಿದು ಎಲ್ಲರಿಗೂ ಸವಾಲಾಗಿ ಬೆಳೆಯುತ್ತಾಳೆ. ಮಹಾದೇವಿಯು ಅಸಾಧ್ಯವಾದುದನ್ನು ಸಾಧ್ಯವಾಗಿಸಿ ಜಗತ್ತಿನ ಪ್ರಥಮ ಸ್ತ್ರೀವಾದಿ ಚಿಂತಕಿ, ಪ್ರಗತಿಪರ ವಿಚಾರವಾದಿಯಾಗಿ ಗೋಚರಿಸುತ್ತಾಳೆ.
ಆಕೆ ದಿಟ್ಟತನ ಹೆಸರಿನಲ್ಲಿ ಉದ್ದಟತನ ಬೆಳೆಸಿಕೊಳ್ಳದೆ, ಸ್ವಾತಂತ್ಯ್ರದ ಕೂಗಿನಲ್ಲಿ ಸ್ವೇಚ್ಛೆಗೆ ಬಲಿಯಾಗದೆ, ಸ್ವಾಭಿಮಾನದ ಸೋಗಿನಲ್ಲಿ ಅಹಂಭಾವಕ್ಕೆ ವಶವಾಗದೆ, ವಿಧೇಯಕವಾಗಿ ಆಂತರಿಕ ಬೆಳವಣಿಗೆಯೊಂದಿಗೆ ಆಧ್ಯಾತ್ಮ ಶಿಖರವೇರಿದ ಅಕ್ಕನ ವ್ಯಕ್ತಿತ್ವ ಉನ್ನತವಾದುದು ಹಾಗಾಗಿ ನಮಗೆ ಅಕ್ಕನು ಮಹಿಳಾತತ್ವಕ್ಕೆ ಹೊಸ ವ್ಯಾಖ್ಯಾನವನ್ನು ಹುಟ್ಟುಹಾಕಿದ ಮಹಾತತ್ವಶಾಲಿ. ಎಲ್ಲಾ ಮಾನವ ಸಂಬಂಧಗಳ ಆಕರ್ಷಣೆ ಮೀರಿ ನಿಂತುದ್ದಲ್ಲದೆ ಸ್ತುತಿ, ನಿಂದೆ, ಮಾನಾಪಮಾನಗಳಿಗೆ ಸಮಾಧಾನಿಯಾಗುತ್ತಲೆ ತನ್ನ ಆಸೆಯ ಗುರಿಸಾಧನೆಗೆ ವಿರಕ್ತಿ ದಾರಿಯಲ್ಲಿ ಹೋಗುತ್ತಾಳೆ. ಈ ಶರಣೆಯ ತೀವ್ರವೈರಾಗ್ಯ, ಉತ್ಕಟ ದೈವೀ ಅನುರಕ್ತಿ ಕಂಡು ಕಲ್ಯಾಣದ ಶರಣರೇ ವಿಸ್ಮಿತರಾಗಿದ್ದಾರೆ. ಕ್ರಾಂತಿಕಾರಿ ಚಿಂತಕರನ್ನೆ ಚಕಿತಗೊಳಿಸಿದ ಈಕೆ ಅಂದಿನ ಸಮಾಜದಲ್ಲಿ ಅನೇಕ ಪ್ರಶ್ನೆಗಳನ್ನು ಹುಟ್ಟುಹಾಕುತ್ತಾಳೆ. ಅದರ ಪರಿಣಾಮದಿಂದಾಗಿ ಆ ಸಂದರ್ಭದಲ್ಲಿ ಎಬ್ಬಿಸಿದ ಆತಂಕ ತಲ್ಲಣಗಳನ್ನು ಇಲ್ಲವಾಗಿಸಲು ಕಲ್ಯಾಣದ ಅನುಭವಮಂಟಪದಲ್ಲಿ ಅಲ್ಲಮರು ಅಕ್ಕನನ್ನು ಪರೀಕ್ಷಿಸುವ ಪ್ರಸಂಗ ಬರುತ್ತದೆ. ಅಕ್ಕನ ಭಕ್ತಿ, ವೈರಾಗ್ಯಗಳ ಸ್ವರೂಪ ಶರಣರಿಗೆ ತಿಳಿಯಲೆಂದು ಅವಳಿಗೆ ಅನೇಕ ಪ್ರಶ್ನೆಗಳನ್ನು ಕೇಳಿದಾಗ ಅದಕ್ಕೆ ಪ್ರಪಂಚವನ್ನೆ ಬೆರಗಾಗಿಸಿ ಮೆಚ್ಚುವಂತೆ ಆಕೆ ಉತ್ತರಿಸುತ್ತಾಳೆ. ಅದಕ್ಕಾಗಿ ಅಕ್ಕ ಇಲ್ಲದ ಅನುಭವಮಂಟಪ ಅಪೂರ್ಣವೆಂದು ಅರಿತ ಶರಣರು ಆಕೆಗೆ ಅಲ್ಲಿ ಹಿರಿಯಸ್ಥಾನ ನೀಡಿ ಗೌರವಿಸಿದರು. ತನಗೆ ಎದುರಾದ ಎಲ್ಲಾ ನಿರ್ಬಂಧಗಳಿಂದ ಹೊರಬಂದ ಅಕ್ಕ ತನ್ನ ವಿಶಿಷ್ಟ ಸಾಧನೆಯ ಹಾದಿಯಿಂದ ಅದಮ್ಯ ಚೇತನಳಾಗಿದ್ದಾಳೆ.
ಅಕ್ಕನವರು ಕೇವಲ ಸಾಧಕಜೀವಿ ಮಾತ್ರ ಅಲ್ಲ. ಸಮಾಜ ಸುಧಾರಕಳೂ ಹೌದು. ಆಕೆಯ ವಚನಗಳಲ್ಲಿ ಸಾಧನ ಮಾರ್ಗದ ವಿವರಣೆ ಇದೆ. ಧಾರ್ಮಿಕ ಆಚಾರ-ವಿಚಾರಗಳ ನಿರೂಪಣೆ ಇದೆ. ಲೋಕದ ಅಂಕುಡೊಂಕುಗಳ ಕುರಿತು ಕಟುಟೀಕೆಯಿದೆ. ನೀತಿ ಬೋಧನೆ ಹಾಗೂ ಸ್ವ ವಿಮರ್ಶೆಯೂ ಇದೆ. ತನ್ನ ಮನದ ಸಂಕಟಗಳನ್ನು ಮುಚ್ಚುಮರೆಯಿಲ್ಲದೆ ಹೊರಗೆಡಹಿದ್ದಾಳೆ. ಸಾಧಕನ ಗುಣಗಳನ್ನು ನಿರೂಪಿಸುತ್ತಾಳೆ. ಪರಮಾತ್ಮನೇ ಸರ್ವಸ್ವ ಅವನಿಗೆ ಎಲ್ಲವನ್ನು ಅರ್ಪಿಸಿ ಎಂಬ ಭಕ್ತಿ ಪ್ರತಿಪಾದನೆ ಮಾಡಿದ್ದಾಳೆ.
ಕಲ್ಯಾಣದ ಎಲ್ಲ ಶರಣರಿಂದ ಆತ್ಮೀಯವಾಗಿ ಅಕ್ಕನೆಂದು ಕರೆಯಿಸಿಕೊಂಡಿರುವ ಮಹಾದೇವಿ ವಿಶ್ವಸ್ತ್ರೀ ಕುಲದ ಸ್ವಾತಂತ್ಯ್ರ, ಸ್ವಾಭಿಮಾನ, ನಿಷ್ಠುರತೆ, ಸತ್ಯಸಂಧತೆ, ಸದಾಚಾರ, ಸದ್ಭಕ್ತಿ ಮುಂತಾದ ಶ್ರೇಷ್ಠ ಮೌಲ್ಯಗಳ ಪ್ರತಿನಿಧಿಯಂತೆ ಕಂಡುಬರುತ್ತಾಳೆ. ಶರಣರೆಲ್ಲರೂ ಅಕ್ಕನ ಮಹೋನ್ನತ ಸಾಹಿತ್ಯಗಳನ್ನೆಲ್ಲಾ ಮೆಚ್ಚಿ ಗೌರವಿಸಿದ್ದಾರೆ. ವಯಸ್ಸಿನಲ್ಲಿ ಚಿಕ್ಕವಳಾದರೂ ಅಕ್ಕ ಎಂದು ಕರೆಯಿಸಿಕೊಂಡ ಹಿರಿತನ ಅವಳದು. ಅಕ್ಕನ ಹಿರಿತನದ ಹಾದಿಯನ್ನು ಚೆನ್ನಬಸವಣ್ಣ ಒಂದೆಡೆ ಹೇಳಿದ ಪರಿ,
ತನುವಿನೊಳಗಿದ್ದು ತನುವಗೆದ್ದಳು,
ಮನದೊಳಗಿದ್ದು ಮನವಗೆದ್ದಳು,
ವಿಷಯದೊಳಗಿದ್ದು ವಿಷಯಂಗಳ ಗೆದ್ದಳು,
ಅಂಗಸಂಗವ ತೊರೆದು ಭವವಗೆದ್ದಳು,
ಕೂಡಲ ಚೆನ್ನಸಂಗಯ್ಯನ ಹೃದಯ ಕಮಲವ ಹೊಕ್ಕು,
ನಿಜಪದವೆಯ್ಯಿದ ಮಹಾದೇವಿಯಕ್ಕನ ಶ್ರೀಪಾದಕೆ ನಮೋ ನಮೋ
ಎನುತಿರ್ದೆನು.
ಈ ಒಂದು ವಚನ ಅಕ್ಕನ ಗುಣವಿಶೇಷತೆಯನ್ನು ಪರಿಚಯಿಸುತ್ತದೆ. ಇದೇ ರೀತಿ ಅಣ್ಣ ಬಸವಣ್ಣ ಅವರು ಅಕ್ಕನ ಕುರಿತು ಅಪಾರ ಅಭಿಮಾನ ಹೊಂದಿದವರು. ಅಕ್ಕನ ಸಾಧನೆ ಹಾದಿಯನ್ನು ಕಂಡು ಹೆಮ್ಮೆ ಪಟ್ಟವರು. ತಮ್ಮದೊಂದು ವಚನದಲ್ಲಿ ಮಹಾದೇವಿ ಅಕ್ಕನನ್ನು ನನ್ನ ಹೆತ್ತ ತಾಯಿಯೆಂದು ಗೌರವಿಸುತ್ತಾರೆ.
ಕಾಯದ ಲಜ್ಜೆಯ ಕಲ್ಪಿತವ ಕಳೆದು
ಜೀವದ ಲಜ್ಜೆಯ ಮೋಹವನಳಿದು
ಮನದ ಲಜ್ಜೆಯ ನೆನಹ ಸುಟ್ಟು
ಭಾವದ ಕೂಟ ಬತ್ತಲೆ ಎಂದರಿದು
ತವಕದ ಸ್ನೇಹ ವ್ಯವಹಾರಕ್ಕೆ ಹೋಗದು!
ಕೂಡಲಸಂಗಮದೇವಯ್ಯ, ಎನ್ನ ಹೆತ್ತ ತಾಯಿ
ಮಹಾದೇವಿಯಕ್ಕನ ನಿಲವ ನೋಡಯ್ಯ ಪ್ರಭುವೆ
ಎಂದು ವಚನದಲ್ಲಿ ಅಕ್ಕನ ವ್ಯಕ್ತಿತ್ವವನ್ನು ಮನಸಾರೆ ಪ್ರಶಂಸಿಸಿದ್ದಾರೆ. ಹಾಗೆಯೇ ಅಕ್ಕನ ಭಕ್ತಿಯನ್ನು ಕಂಡು ತಮ್ಮದೊಂದು ವಚನದಲ್ಲಿ ಕೊಂಡಾಡುತ್ತಾ ಹೇಳಿದ ರೀತಿ.
ರೂಹಿಲ್ಲವವಂಗೆ ಒಲಿದವರಿಗೆ ತನುವಿನ ಹಂಗುಂಟೆ?
ಮಾನವಿಲ್ಲದವಗೆ ಮೆಚ್ಚಿದವರಿಗೆ ಅಭಿಮಾನದ ಹಂಗುಂಟೆ?
ದಿಗಂಬರಿನಿಗೆ ಒಲಿದವರಿಗೆ ಕೌಪೀನದ ಹಂಗುಂಟೆ?
ಕೂಡಲಸಂಗಮದೇವಯ್ಯ. ಮಹಾದೇವಿಯಕ್ಕನೆಂಬ ಭಕ್ತೆಗೆ
ಆವ ಹೊರೆಯೂ ಇಲ್ಲ ನೋಡಾ, ಪ್ರಭುವೆ!
ಮಹಾದೇವಿ ಅಕ್ಕ ಮನಸ್ಸಿನ ಮೇಲೆ ಹಿಡಿತ ಸಾಧಿಸಿದ್ದನ್ನು ಗಮನಿಸಿದ ಬಸವಣ್ಣರು, ಆಕೆಯ ಆಧ್ಯಾತ್ಮದ ಉನ್ನತ ಶ್ರೇಣಿಯನ್ನು ಮುಕ್ತಕಂಠದಿಂದ ಹೊಗಳುತ್ತಾರೆ. ಅದರ ಜೊತೆಯಲ್ಲಿ ಬಸವಣ್ಣರು ಕಂಡ ಕನಸಿನ ಸ್ತ್ರೀಸಮಾನತೆಗೆ ಅಕ್ಕ ಭದ್ರ ಬುನಾದಿ ಹಾಕಿದಳು. ಅದಕ್ಕೆ ಅಣ್ಣನವರು ಒಂದು ಸಾರಿ ಅನುಭವ ಮಂಟಪದಲ್ಲಿ ಹೇಳಿದ ಮಾತೆಂದರೆ, “ಶತಶತಮಾನಗಳಿಂದ ಧರ್ಮವು ಅಪಚಾರವೊಂದನ್ನು ಮಾಡುತ್ತಾ ಬಂದಿದೆ. ಸ್ತ್ರೀಯನ್ನು ಸ್ವಾಭಾವಿಕವಾಗಿ ಅಜ್ಞಾನಿ, ಅಹಂಕಾರಿ, ಕಾಮ, ಕ್ರೋಧ, ಲೋಭ, ಮೋಹ, ಮದ, ಮತ್ಸರಗಳ ಸ್ವರೂಪಳು, ಅಷ್ಟ ಮದಗಳ ಗಟ್ಟಿ, ಪ್ರಾಣಪೀತಳು, ಇಂದ್ರಿಯ ದೌರ್ಬಲ್ಯ-ಮನೋವಿಕಾರದ ತವರು; ಎಂದೆಲ್ಲಾ ಹಳಿದು ಅವರಲ್ಲಿ ಅಡಗಿದ್ದ ಪ್ರತಿಭೆಗಳನ್ನು ನಾಶಪಡಿಸಲಾಗಿದೆ. ಮಾನವನು ಶರೀರವನ್ನು ಹೊತ್ತಮೇಲೆ ಇವಿರುವುದು ಸಹಜ. ಆದರೆ ಸ್ತ್ರೀಯತ್ತಲೇ ಬೆರಳು ಮಾಡಿ ಹಳಿಯುತ್ತ ಧರ್ಮ ಸಂಸ್ಕಾರವನ್ನು ಸಹ ಕೊಡುತ್ತಿರಲಿಲ್ಲ. ಪುರುಷಪ್ರಧಾನದ ಮತ್ತು ಧರ್ಮಶಾಸ್ತ್ರಗಳ ದೌರ್ಜನ್ಯವನ್ನು ಪ್ರತಿಭಟಿಸಿ ನಾನು ಮನೆ ತೊರೆದಿದ್ದೇನೆ. ಅದಕ್ಕಾಗಿ ಧರ್ಮಸಮಾನತೆ ಸಾರುವತ್ತ ನಮ್ಮ ಪ್ರಯತ್ನ ಸಾಗುತ್ತಿದೆ.
ಈ ಸಮಾನ ಅವಕಾಶವನ್ನು ಸದುಪಯೋಗ ಪಡಿಸಿಕೊಂಡ ಮಹಾತಾಯಿ ಮಹಾದೇವಿ ಅಕ್ಕ ನಮಗೆಲ್ಲರಿಗೂ ಅಲ್ಲದೇ ನಮ್ಮ ಧರ್ಮ-ಸಾಹಿತ್ಯಗಳಿಗೂ ಕೀರ್ತಿ ತಂದಿದ್ದಾಳೆ. ನಾವುಗಳು ತಾತ್ವಿಕವಾಗಿ ಯೋಚಿಸಿದ್ದನ್ನು, ಸಾಧಿಸಿ ನಿರೂಪಿಸಿದ್ದಾಳೆ. ಸ್ತ್ರೀಯರನ್ನು ಕೀಳಾಗಿ ಕಾಣುವವರಿಗೆ ಮಾರ್ಗದರ್ಶಕಳಾಗಿದ್ದಾಳೆ. ಮನುಷ್ಯಳಾಗಿ ಹುಟ್ಟಿದರೂ ಶರೀರ ಗುಣಗಳನ್ನು ಮೆಟ್ಟಿ, ನಿರ್ಲಿಪ್ತ ನಿರ್ವಾಣದ ಪದವಿ ಪಡೆದು, ಮಹಿಳಾ ಕುಲಕ್ಕೆ ಮಾದರಿಯಾಗಿದ್ದಾಳೆ. ಇಂತಹ ತಾಯಿಗೆ ಹೃದಯ ತುಂಬಿ ಪ್ರಣಾಮ ಸಲ್ಲಿಸುವೆ”. ಎಂದು ಹೇಳಿ ಮತ್ತೊಂದು ವಚನವನ್ನು ಹೇಳುತ್ತಾರೆ,
ಅಜ್ಞಾನ ಹಿಂಗಿತ್ತು, ಅಹಂಕಾರವಡಗಿತ್ತು,
ಅರಿಷಡ್ವರ್ಗಂಗಳು ಹರಿಹಂಚಾದವು,
ಅಷ್ಟಮದಂಗಳು ಪಟ್ಟ ಪರಿಯಾದವು,
ದಶವಾಯುಗಳು ವಶಪರ್ತಿಯಾದವು,
ಇಂದ್ರಿಯಂಗಳು ಬಂಧನವಡೆದವು, ಮನೋವಿಕಾರ ನಿಂತಿತ್ತು.
ಕೂಡಲಸಂಗಮದೇವಾ, ನಿಮ್ಮಲ್ಲಿ ನಮ್ಮ ಮಹಾದೇವಿಯಕ್ಕಗಳ
ನಿರ್ವಾಣದ ಸಹಜ ನಿಲವ ಕಂಡು
ನಮೋ ನಮೋ ಎನುತಿರ್ದೆನಯ್ಯಾ ಪ್ರಭುವೆ.
ಇದು ಅಣ್ಣ ಬಸವಣ್ಣರು ಅಕ್ಕನನ್ನು ಪ್ರಶಂಸಿಸಿದ ರೀತಿಯಾದರೆ, ಇನ್ನು ಶೂನ್ಯ ಪೀಠವನ್ನು ಅಲಂಕರಿಸಿದ್ದ ಅಲ್ಲಮರೂ ಅಕ್ಕನ ಗುಣಗಳನ್ನು ಮನತುಂಬಿ ವಚನಗಳಲ್ಲಿ ಹೇಳಿದ್ದಾರೆ. ಅಕ್ಕ ಅನುಭವಮಂಟಪ ಪ್ರವೇಶಿಸಿದಾಗ ಆಕೆಯನ್ನು ನಾನಾ ರೀತಿಯಲ್ಲಿ ಪ್ರಶ್ನಿಸುತ್ತಾರೆ. ಅವರ ಉದ್ದೇಶ ಆಕೆಯನ್ನು ಪರೀಕ್ಷಿಸುವುದಾಗಿರದೇ, ಅಕ್ಕನ ವ್ಯಕ್ತಿತ್ವವನ್ನು ಲೋಕಕ್ಕೆ ಸಾರುವ ಹಿನ್ನೆಲೆಯಲ್ಲಿ ಸವಾಳುಗಳನ್ನು ಹಾಕುತ್ತಾ, ಅವಕ್ಕೆ ಅಕ್ಕ ಕೊಡುವ ಜವಾಬುಗಳನ್ನು ಕಂಡು ಉಲ್ಲಸಿತರಾಗುತ್ತಾರೆ, ಅಂತಿಮವಾಗಿ ಅವರು ಅಕ್ಕನ ಕುರಿತು ಹೇಳಿದ ಮಾತುಗಳೆಂದರೆ “ತಾಯಿ, ಅಂಗವು ಅಂಗನೆಯ ರೂಪದಿಂದ ಇದೆ. ಆದರೆ ಮನಸ್ಸು-ಭಾವಗಳು ಪರಿಪಕ್ವಗೊಂಡು, ಲಿಂಗ ಪ್ರಸಾದವಾಗಿದೆ. ಇಂತಹ ಕಠಿಣತಮ ಪರೀಕ್ಷೆಯಲ್ಲಿ ಕಳಾಯುಕ್ತಳಾಗಿ ಹೊರಬಂದ ನೀನು ನನ್ನ ಅಕ್ಕ! ಗುಹೇಶ್ವರ ಲಿಂಗದಲ್ಲಿ ಹೆಣ್ಣು-ಗಂಡೆಂಬ ಉಭಯನಾಮಾವಳಿಯ, ನಿರ್ಲಿಪ್ತ ನಿಲುವನ್ನು ಮುಟ್ಟಿದ ಎನ್ನ ಅಕ್ಕ ನೀನು” ಎಂದು ಹೇಳಿದ ವಚನವು,
ಅಂಗ ಅಂಗನೆಯ ರೂಪವಲ್ಲದೆ,
ಮನ ವಸ್ತು ಭಾವದಲ್ಲಿ ಬೆಚ್ಚಂತಿರ್ಪುದು;
ಬಂದ ಕಥನದಲ್ಲಿ ಬಂದು ಹಿಂಗಿದೆಯಲ್ಲಾ, ಅಕ್ಕ!
ಗುಹೇಶ್ವರಲಿಂಗದಲ್ಲಿ ಉಭಯನಾಮವಳಿದ ಎನ್ನಕ್ಕಾ!
ಹಾಗೆಯೇ ಇನ್ನೊಂದು ವಚನದಲ್ಲಿ,
ಆದಿ ಶಕ್ತಿ ಅನಾದಿ ಶಕ್ತಿ ಎಂಬರು, ಅದನಾರು ಬಲ್ಲರಯ್ಯಾ?
ಆದಿ ಎಂದರೆ ಕುರುಹಿಂಗೆ ಬಂದಿತ್ತು, ಅನಾದಿ ಎಂದರೆ ನಾಮಕ್ಕೆ ಬಂದಿತ್ತು.
ಆದಿಯಲ್ಲ ಅನಾದಿಯಲ್ಲ, ನಾಮವಿಲ್ಲದ ಸೀಮೆಯಿಲ್ಲದ
ನಿಜಶಕ್ತಿ ಬಿಚ್ಚಕ್ತಿಯಾಯಿತ್ತ ನೋಡಾ!
ಅಂತರಂಗದ ಪ್ರಭೆ ಬಹಿರಂಗವೆಲ್ಲಾ ತಾನೆಯಾಗಿ,
ಗುಹೇಶ್ವರ ಲಿಂಗದಲ್ಲಿ ಸಂದಿಲ್ಲದಿಪ್ಪ
ಮಹಾದೇವಿಯಕ್ಕನ ಶ್ರೀಪಾದಕ್ಕೆ ನಮೋ ನಮೋ ಎಂಬೆನು.
ಅಲ್ಲಮಪ್ರಭುವಿನಂತೆ ಜೊತೆಗೆ ಅವರ ಅಣತಿಯಂತೆ ಅಕ್ಕನನ್ನು ಕಲ್ಯಾಣ ಪ್ರವೇಶಕ್ಕೆ ಮುಂಚಿತವಾಗಿ ಕಿನ್ನರಿಬೊಮ್ಮಯ್ಯನು ಆಸೆ-ಆಮಿಷಗಳನ್ನು ಒಡ್ಡುತ್ತಾನೆ. ಆದರೆ ಅಕ್ಕ ಅವುಗಳನ್ನು ತುಚ್ಛವಾಗಿ ಕಾಣುತ್ತಾ ತಿರಸ್ಕರಿಸುತ್ತಾಳೆ. ಆಗ ಬೊಮ್ಮಯ್ಯನು ವಯಸ್ಸಿಗಿಂತ ಹಿರಿದಾದ ಅಕ್ಕನ ಜ್ಞಾನಕ್ಕೆ, ವೈರಾಗ್ಯಕ್ಕೆ ಶರಣಾಗುತ್ತಾನೆ. ಅದಕ್ಕೆ ಅಕ್ಕನಲ್ಲಿ ಕ್ಷಮೆಕೋರುತ್ತಾ ಹೃದಯತುಂಬಿ ವಚನದಲ್ಲಿ ಹಾಡುತ್ತಾನೆ,
ಶರಣಾರ್ಥಿ ಶರಣಾರ್ಥಿ ಎಲೆ ತಾಯಿ ನಮ್ಮವ್ವ
ಶರಣಾರ್ಥಿ ಶರಣಾರ್ಥಿ ಕರುಣಸಾಗರದ ನಿಧಿಯೆ
ದಯಾಮೂರ್ತಿತಾಯೆ ಶರಣಾರ್ಥಿ ಶರಣಾರ್ಥಿ
ಮಹಾಲಿಂಗ ತ್ರಿಪುರಾಂತಕನೊಡ್ಡಿದ ತೊಡಕ
ನೀವು ಬಿಡಿಸಿದಿರಾಗಿ ನಿಮ್ಮ ದಯದಿಂದ
ನಾನು ಹುಲಿ ನೆಕ್ಕಿ ಬದುಕುದೆನು
ಶರಣಾರ್ಥಿ ತಾಯೆ………..
ಇನ್ನು ಅಕ್ಕನ ವಚನಗಳನ್ನು ಗಮನಿಸಿದರೆ ಆಕೆಯ ವ್ಯಕ್ತಿತ್ವ ತಿಳಿಯುತ್ತದೆ. ಅಕ್ಕ ದೇಹದ ಮೇಲಿನ ತನ್ನ ನಿಲುವನ್ನು ಸ್ಪಷ್ಟಪಡಿಸುತ್ತಾಳೆ. ಅದು ನಶ್ವರ ಎಂಬುದನ್ನು ವಿಭಿನ್ನವಾಗಿ ಸಾರುತ್ತಾಳೆ. ಆಕೆಯ ಒಂದು ವಚನ,
ಅಮೇಧ್ಯದ ಮಡಕೆ, ಮೂತ್ರದ ಕುಡಿಕೆ;
ಎಲುವಿನ ತಡಿಕೆ, ಕೀವಿನ ಹಿಡಿಕೆ!
ಸುಡಲೀ ದೇಹವ!
ಒಡಲವಿಡಿದು ಕೆಡದಿರು
ಚೆನ್ನಮಲ್ಲಿಕಾರ್ಜುನನರಿ ಮರುಳೆ!
ಈ ವಚನವು ಆಕೆ ದೇಹದ ಮೇಲೆ ಹೊಂದಿದ್ದ ಅಸಹ್ಯ, ತಿರಸ್ಕಾರದಿಂದ ತ್ಯಜಿಸುವ ಕುರಿತು ತನ್ನ ಅಭಿಪ್ರಾಯ ಮಂಡಿಸುತ್ತಾಳೆ. ದೇಹವೆನ್ನುವುದು ನಶ್ವರ ಹಾಗಾಗಿ ಅದನ್ನು ನಂಬಿಕೊಳ್ಳುವುದು ನಮ್ಮ ಮೂರ್ಖತನ. ಅದನ್ನು ಬಿಟ್ಟು ಆತ್ಮದ ಸೆಳೆತದ ಕಡೆಗೆ ಹೆಚ್ಚು ಪ್ರಭಾವಿತರಾಗಬೇಕು. ಆಕೆ ಚೆನ್ನಮಲ್ಲಿಕಾರ್ಜುನನ್ನು ಅಮರತೆಯ ಸಂಕೇತವಾಗಿ ಕಾಣುತ್ತಾಳೆ. ಆತನ ಕುರಿತು ಹೆಚ್ಚು ಸೆಳೆತವಿದೆ. ಇಂದು ಇದ್ದು ನಾಳೆ ಹಾಳಾಗಿ ಹೋಗುವ ಮತ್ತು ಬದುಕಿನ ನೋವನ್ನು ತೊರೆದು ಅಮರತೆಯತ್ತ ಸಾಗಬೇಕು ಎಂದು ಆಕೆಯ ಖಚಿತ ನಿಲುವು. ಅಕ್ಕನು ದೇಹವನ್ನು ವಾಹಕವಾಗಿ ಮಾತ್ರ ಪರಿಗಣಿಸಿ, ಬೇರೆಲ್ಲ ರೀತಿಯಿಂದಲೂ ದೂರವಿಡುತ್ತಾಳೆ. ಆ ಮೂಲಕ ಸಂಸಾರಿಕ ಚೌಕಟ್ಟನ್ನು ಮೀರುತ್ತಾಳೆ. ಮೀರಿ ಆಕೆಯೇನು ಸ್ವೇಚ್ಛಾಚಾರಿಯಾಗುವುದಿಲ್ಲ. ದೇಹವನ್ನು ನಿರಾಕರಿಸಿ ಕಾಮನನ್ನು ಗೆಲ್ಲುತ್ತಾಳೆ. ದೇಹವನ್ನು ನಿರಾಕರಿಸುತ್ತಾ ಕಾಮದ ವಿಚಾರವನ್ನೂ ಸ್ಪಷ್ಟಪಡಿಸಿದ್ದಾಳೆ.
ನೋಡುವ ಕಣ್ಣಿಂಗೆ ರೂಪಿಂಬಾಗಿಲು ನೀವು ಮನನಾಚಿ ಬಂದಿರಣ್ಣಾ
ಕೇಳಿದ ಶೋತೃ ಸೊಗಸಿಗೆ ನೀವು ಮರುಳಾಗಿ ಬಂದಿರಣ್ಣ
ನಾರಿಯೆಂಬ ರೂಪಿಂಗೆ ನೀವು ಒಲಿದು ಬಂದಿರಣ್ಣ
ಮೂತ್ರದ ಬಿಂದು ಒರಸುವ ನಾಳವೆಂದು ಕಂಗಾಣದೆ ಮುದಗೆಟ್ಟು ಬಂದಿರಣ್ಣ
ಬುದ್ಧಗೇಡಿತನದಿಂದ ಪರಮಾರ್ಥದ ಸುಖವ ಹೋಗಲಾಡಿಸಿಕೊಂಡು
ಇದಾವೆ ಕಾರಣವೆಂದರಿಯದೆ ನೀವು ನರಕ ಗೆಡುವೆಮದರಿತು
ಮನಹೇಸದೆ ಬಂದಿರಣ್ಣ
ಚೆನ್ನಮಲ್ಲಿಕಾರ್ಜುನನಲ್ಲದೆ ಮಿಕ್ಕ ಪುರುಷರೆನಗೆ ಸಹೋದದರು
ಹೋಗಾ ಮರುಳೆ.
ಅಕ್ಕನ ಮನದಾಳದ ಮಾತುಗಳನ್ನು ಇದರಲ್ಲಿ ಕಾಣುತ್ತೇವೆ, ಪುರುಷ ಪ್ರಧಾನತೆಯನ್ನು, ಕಾಮವನ್ನು ವಿಡಂಭನೆ ಮಾಡುತ್ತಾ, ಅವರ ಮನಪರಿವರ್ತಿಸುವಂಥ ವಚನವಿದು. ಅಕ್ಕನಿಗೆ ತಾನು ಸಾಮಾನ್ಯಳಲ್ಲ ಎಂಬುದನ್ನು ಕಂಡುಕೊಂಡಿದ್ದಳು. ಅದಕ್ಕೆ ತನ್ನ ಕುರಿತು,
ಬಟ್ಟ ಮೊಲೆಯ ಭರದ ಜವ್ವನದ ಚೆಲುವ ಕಂಡು ಬಂದಿರಣ್ಣ
ಅಣ್ಣಾ ನಾನು ಹೆಂಗಸಲ್ಲ, ಅಣ್ಣಾ ನಾನು ಸೂಳೆಯಲ್ಲ
ಎಂದು ತನ್ನ ಕುರಿತು ನಿಷ್ಠುರವಾಗಿ ಹೇಳುವ ಪರಿ ಮೆಚ್ಚುವಂತಹದ್ದು. ಕಾಮವನ್ನು ತೊರೆದಿದ್ದೇನೆ ಎನ್ನುತ್ತಾ, ಚೆನ್ನಮಲ್ಲಿಕಾರ್ಜುನನ ಜೊತೆ ಹಾದರವಾಡುವೆ ಎಂಬ ಆಕೆಯ ಚಿಂತನೆ ಕಗ್ಗಂಟಾಗಿ ಮನದಲ್ಲಿ ನಿಲ್ಲುತ್ತದೆ. ಜೀವನದ ಆರಂಭ ಘಟ್ಟದಲ್ಲಿಯೇ ಆಕೆ ವೈವಾಹಿಕ ಜೀವನದಿಂದ ದೂರವಾದಳು. ಸಾಂಪ್ರದಾಯಿಕ ಕುಟುಂಬದಲ್ಲಿ ಹುಟ್ಟಿದರೂ ಇಂತಹ ನಿಲುವು ತಾಳಿದ್ದು ಅಚ್ಚರಿ. ಅದರ ಜೊತೆಗೆ ಮೇಲೆ ಚರ್ಚಿಸಿದಂತೆ ತನ್ನ ದೈಹಿಕ ಕಾಮನೆಗಳನ್ನು ಬದಿಗಿಟ್ಟು ಲೌಕಿಕದ ಗಂಡರು ನನಗೆ ಅನ್ಯರು ಎನ್ನುವುದು ಆಕೆಯ ಗಟ್ಟಿತನ ತೋರಿಸುತ್ತದೆ. ಅದರಿಂದ ಸಮಾಜದಲ್ಲಿನ ಕುಟುಂಬ, ಮದುವೆ ಎಂಬ ಕಟ್ಟುಪಾಡುಗಳ ಬಂಧನವನ್ನು ಹರಿದು ಹೊರಬರುತ್ತಾಳೆ.
ಅತ್ತೆ ಮಾಯೆ, ಮಾವ ಸಂಸಾರಿ
ಮೂವರು ಮೈದುನರು ಹುಲಿಯಿಂಥವರು
ನಾಲ್ವರು ನೆಗೆವೆಣ್ಣು ಕೇಳು ಕೆಳದಿ
ಐವರು ಭಾವದಿರನೊಯ್ವ ದೈವವಿಲ್ಲ
ಆರು ಪ್ರಜೆಯತ್ತಿಗೆಯರು ಮೀರಲಾರೆನು ತಾಯೆ
ಹೇಳುವಡೆ ಏಳು ಪ್ರಜೆ ತೊತ್ತಿರ ಕಾವಲು
ಕರ್ಮವೆಂಬ ಗಂಡನ ಬಾಯ ಟೊಣೆದು ಹಾದರವಾಡುವೆನು
ಹರನ ಕೂಡೆ
ಮನವೆಂಬ ಸಖಿಯ ಪ್ರಸಾದದಿಂದ ಅನುಭವ ಕಲಿತೆನು ಶಿವನೊಡನೆ
ಕರಚೆಲುವ ಶ್ರೀಶೈಲ ಮಲ್ಲಿಕಾರ್ಜುನ ಸಜ್ಜನದ ಗಂಡನ ಮಾಡಿಕೊಂಡೆನು
ಅಕ್ಕ ಸ್ತ್ರೀಯರ ಕೌಟುಂಬಿಕ ಬಂಧನದ ಪರಿ ಹೇಳುತ್ತಾಳೆ. ಅದರ ಜೊತೆಗೆ ಅದನ್ನು ಮೀರುವ ವಿಧಾನವನ್ನು ಪರಿಚಯಿಸುತ್ತಾಳೆ. ಆಕೆಯ ಆ ಧೈರ್ಯ ನಮ್ಮ ಎಣಿಕೆಗೆ ನಿಲುಕದ್ದಾಗಿದೆ. ನನಗೆ ಈ ಲೋಕದ ಕರ್ಮದ ಗಂಡ ಬೇಡ ಎಂದು ತಿರಸ್ಕರಿಸುತ್ತಾ, ಹರನ ಜೊತೆ ಹಾದರವಾಡುವೆ ಎಂದು ನಿರ್ಭಯದಿಂದ ಹೇಳಿಕೊಳ್ಳುತ್ತಾಳೆ. ಅದರಿಂದ ಅನುಭವವು ಎತ್ತರಕ್ಕೆ ಕೊಂಡೊಯ್ಯುತ್ತದೆ. ಅದರ ಮೂಲಕ ನನ್ನ ಪತಿ ಸಜ್ಜನದ ಗಂಡನಾಗುತ್ತಾನೆ ಎಂದು ಹೇಳುತ್ತಾಳೆ.
ಈ ವಚನಗಳ ಹಿನ್ನೆಲೆಯಲ್ಲಿ ಅಕ್ಕನಿಗೆ ದೇಹದ ಸಂಪೂರ್ಣ ಅರಿವಿತ್ತು ಅದಕ್ಕೆ ಆಕೆ ಒಂದು ಕಡೆ “ಮೊಲೆ ಮುಡಿ ಇದ್ದರೇನು ಮೂಗಿಲ್ಲದವಳಿಂಗೆ?” ಎಂದು ಹೇಳುವುದನ್ನು ಗಮನಿಸಬಹುದು. ಜೊತೆಗೆ “ಕಂಗಳು ಕಳೆದು ಕರುಳ ಕಿತ್ತು… ಭಂಗದ ಬಟ್ಟೆಯ ಭವ ಗೆಲಿದವಳಿಗಂಗವೆಲ್ಲಿಯದಾ ಹೇಳಾ” ಎಂದು ಪ್ರಶ್ನಿಸುತ್ತಾಳೆ. ದೈಹಿಕ ಕಾಮನೆ ಕುರಿತಾಗಿ “ಒಮ್ಮೆ ಕಾಮನ ಕಾಲ ಹಿಡಿವೆ, ಮತ್ತೊಮ್ಮೆ ಚಂದ್ರಮಂಗೆ ಸೆರೆಯೊಡ್ಡಿ ಬೇಡುವೆ” ಎಂದು ವಿನಮ್ರಳಾದರೆ, ಇನ್ನೊಂದೆಡೆ “ಕಾಮನ ತಲೆಯ ಕೊರೆದು ಕಾಲನ ಕಣ್ಣ ಕಳೆದು, ಸೋಮ ಸೂರ್ಯರ ಹುರಿದು ಹುಡಿಮಾಡಿ ತಿಂಬುವಳಿಗೆ ನಾಮವ ನೀಡಬಲ್ಲವರಾರು…” ಎಂದು ಧೈರ್ಯದಿಂದ ಮುನ್ನುಗ್ಗುತ್ತಾಳೆ.
ಇಂದ್ರಿಯ ಬಿಟ್ಟು ಕಾಯವಿರದು
ಕಾಯುವ ಬಿಟ್ಟು ಇಂದ್ರಿಯವಿರದು
ಎಂತು ನಿಃ ಕಾಮಿಯೆಂಬೆ, ಎಂತು ನಿರ್ದೋಷಿಯೆಂಬೆ?…
ಉಣಲೆಂದು ಬಂದ ಸುಖ ಉಂಡಲ್ಲದೆ ಹರಿಯದು.
ಕಾನಲೆಂದು ಬಂದ ದುಃಖ ಕಂಡಲ್ಲದೆ ಹರಿಯದು…
ಅಕ್ಕ ಲೈಂಗಿಕತೆ ಕುರಿತು ಮುಕ್ತವಾಗಿ ತನ್ನ ಆಲೋಚನೆಗಳನ್ನು ಹರಿಬಿಡುತ್ತಾಳೆ. ಪ್ರಸ್ತುತ ದಿನಗಳಲ್ಲಿ ನಾವು ಮೂಗುಮುರಿಯುತ್ತಿರುವಾಗ, ಅಂದು ಅಕ್ಕ ಯಾವ ಭಯವಿಲ್ಲದೆ, ಕಸಿವಿಸಿಗೊಳ್ಳದೆ ವಿಭಿನ್ನವಾದರೂ ವಿಶೇಷ ಎಂಬಂತೆ ಸಂದೇಶ ನೀಡುತ್ತಾಳೆ.
ನಾಡಿನ ಖ್ಯಾತ ವಿದ್ವಾಂಸರಾದ ಡಾ. ರಹಮತ್‌ ತರೀಕೆರೆ ಅವರು ಅಕ್ಕನ ಕುರಿತು ಹೇಳಿದ ಮಾತುಗಳು ಹೆಚ್ಚು ಅರ್ಥಪೂರ್ಣವಾಗಿವೆ. “ಮಹಾದೇವಿ ಅಕ್ಕನ ಹಲವಾರು ವಚನಗಳು, ಆಕೆಯ ಜೀವನವನ್ನು ಪರಿಚಯಿಸುವ ಕೃತಿಗಳು, ಐತಿಹ್ಯಗಳು, ನಂಬಿಕೆಗಳು, ವಿಮರ್ಶೆಗಳು ನಮ್ಮ ಜನಮನದಲ್ಲಿ ಸಾಕಷ್ಟು ವಾದ-ವಿವಾದವನ್ನು ಹುಟ್ಟಿಸಿವೆ. ಅಕ್ಕ ಅಂದಿನ ದಿನದಲ್ಲಿ ಯಾರಿಗೂ ನಿಲುಕದ ನಕ್ಷತ್ರವಾಗಿ ಬೆಳಗಿದ್ದಾಳೆ. ಅದನ್ನು ಅಲ್ಲಮರು, ಬಸವಣ್ಣ ಮುಂತಾದವರು ಹೇಳಿದ್ದಾರೆ, ಅನಂತರದ ಶೂನ್ಯ ಸಂಪಾದಕರಿಗೂ ಅಕ್ಕ ಒಗಟಾಗಿದ್ದಾಳೆ, ಪ್ರಸ್ತುತ ಈ ಸಮಯದಲ್ಲೂ ಅಕ್ಕ ಕನ್ನಡಿಯೊಳಗಿನ ಗಂಟಾಗಿ ಕಾಣುತ್ತಾಳೆ. ಮಹಿಳಾಪರ ಹೋರಾಟಗಾರರಿಗೆ ಆಕೆ ನಾಯಕಿಯಂತೆ ಗೋಚರಿಸುತ್ತಳೇ. ಜನಪದ ಸಾಹಿತ್ಯದಲ್ಲೂ ಕಾಣಿಸಿಕೊಂಡಿದ್ದಾಳೆ. ಅಕ್ಕನ ಕುರಿತು ಅನೇಕ ಕವನಗಳು, ಕಾದಂಬರಿಗಳು, ನಾಟಕಗಳು ಜನರಲ್ಲಿ ಮನೆಮಾತಾಗಿವೆ. ಆಕೆಯ ವಚನಗಳಲು ಸಂಗೀತಕಾರರಿಗೆ ಅಮೂಲ್ಯ ರತ್ನಗಳಾಗಿವೆ. ಅಕ್ಕನ ಚಿತ್ರವನ್ನು ಅನೇಕರು ಮನೆಗಳಲ್ಲಿ ಪೂಜಿಸುತ್ತಾರೆ. ಅಕ್ಕನನ್ನು ತಿಳಿದುಕೊಳ್ಳುವುದು ಇನ್ನು ನಿಂತಿಲ್ಲ. ಜೊತೆಗೆ ನಿಲ್ಲಲೂಬಾರದು. ಸಮುದ್ರದ ಆಳಕ್ಕೆ ಹೋದಂತೆ ಅಮೂಲ್ಯರತ್ನಗಳು ಸಿಗುವಂತೆ ಆಕೆಯ ಕುರಿತು ಜ್ಞಾನ ಪಡೆಯುತ್ತಾ ಸಾಗಿದಂತೆ ಸಾರ್ಥಕ ಜೀವನದ ಪರಿ ಗೋಚರಿಸುತ್ತದೆ” ಎನ್ನುತ್ತಾರೆ.
ಅಕ್ಕನ ೩೫೫ ವಚನಗಳು ನಮಗೆ ಇದುವರೆಗೂ ಲಭ್ಯವಾಗಿದೆ. ಜೊತೆಗೆ ೧೭ ಹಾಡುಗಳು ಮತ್ತು ಯೋಗಾಂಗತ್ರಿವಿಧ ಎಂಬ ಅನರ್ಘ್ಯ ಕೃತಿಯನ್ನು ನೀಡಿ ಕನ್ನಡ ಸಾರಸ್ವತ ಲೋಕವನ್ನು ಬೆಳಗಿದ್ದಾಳೆ. ಆಕೆಯ ರಚನೆಯಲ್ಲಿ ಪ್ರಮುಖವಾಗಿ ಆತ್ಮ, ಜಿಜ್ಞಾಸೆ, ಕನಸು, ವೈರಾಗ್ಯ, ವಿರಹ, ಚಿಂತೆ, ವೇದಾಂತ, ವೀರಶೈವತತ್ವ (ಅಷ್ಠಾವರಣ), ಪಂಚಾಚಾರಗಳು, ಷಟ್‌ಸ್ಥಲಗಳ ಪ್ರಮುಖ ಅಂಶಗಳನ್ನು ಕಾಣುತ್ತೇವೆ.
ಅಕ್ಕನ ವಚನಗಳಲ್ಲಿ ಬುದ್ಧಿಗಿಂತ ಭಾವಕ್ಕೆ ಪ್ರಧಾನತೆ ಇದೆ. ಮಾತಿಗಿಂತ ಕೃತಿಗೆ ಮಹತ್ವವಿದೆ. ಮನಸು ಕಟ್ಟುವ ಕೆಲಸದ ಜೊತೆಗೆ ಹೊಸ ಭಾವನೆಗಳನ್ನು ಹುಟ್ಟುಹಾಕುವ ಕ್ರಿಯೆ ಅಕ್ಕನ ವಚನಗಳಲ್ಲಿ ಕಾಣಬಹುದು. ಅಕ್ಕನ ವಚನಗಳಲ್ಲಿ ಆಧ್ಯಾತ್ಮವೇ ಪ್ರಮುಖವಾದರೂ ಹೃದಯವಂತಿಕೆಯನ್ನು ಆಕೆ ಮರೆತಿಲ್ಲ. ವಚನಗಳಲ್ಲಿ ವಿಶೇಷವಾಗಿ ಇದನ್ನು ಗುರುತಿಸಬಹುದು. ಆಕೆಯ ವಚನಗಳಲ್ಲಿ ಜನಪದ ಗರತಿಯ ಹೃದಯ ಮಿಡಿತ-ತುಡಿತದೊಂದಿಗೆ ಸಂಪ್ರದಾಯವನ್ನು ಕೊತ್ತೊಗೆದು ಹೋರಾಟದ ಮನೋಭಾವವೂ ಇದೆ. ವಚನಗಳಲ್ಲಿ ಸುಂದರ ಕನಸುಗಳಿಲ್ಲ, ಹುಚ್ಚು ಭ್ರಮೆಗಳಿಲ್ಲ. ಬದಲಾಗಿ ಬದುಕನ್ನು ಅರ್ಥಮಾಡಿಕೊಳ್ಳುವ ಅಂಶಗಳಿವೆ. ತನ್ನ ಅನುಭವಕ್ಕೆ ಬಂದಿರುವುದನ್ನೆಲ್ಲಾ ವಚನರೂಪದಲ್ಲಿ ನೀಡುತ್ತಾ ಹೋಗಿದ್ದಾಳೆ. ಅವುಗಳಲ್ಲಿ ಆವೇಶಕ್ಕಿಂತ ತಣ್ಣನೆಯ ಸ್ಫೋಟವಿದೆ. ಹೆಣ್ಣಿನ ಮೇಲಿನ ಶತಶತಮಾನಗಳ ಶೋಷಣೆಯನ್ನು ವಚನಗಳಲ್ಲಿ ಹೂವಾಗಿ ಅರಳಿಸಿದ್ದಾಳೆ. ಇಂದಿನ ಅನೇಕ ಜ್ವಲಂತ ಸಮಸ್ಯೆಗಳಿಗೂ ಅಕ್ಕನ ವಚನಗಳಲ್ಲಿ ಅರ್ಥಪೂರ್ಣ ಉತ್ತರಗಳಿರುವುದರಿಂದ ಅಕ್ಕ ಈ ವರ್ತಮಾನಕ್ಕೂ ಜೀವಂತವಾಗಿ ನಮ್ಮೊಡನೆ ಇರುವಂತೆ ನಮಗೆ ಭಾಸವಾಗುತ್ತದೆ.
ತಾತ್ವಿಕ ವಿಚಾರಗಳನ್ನು ಕಾವ್ಯವಾಗಿಸುವ ಕಲೆ ಅಕ್ಕನಿಗೆ ಹಿರಿದಾಗಿ ಸಿದ್ಧಿಸಿದೆ. ಸಂಗೀತದಲ್ಲಿ ಒಳ್ಳೆ ಜ್ಞಾನವುಳ್ಳವಳಾಗಿದ್ದರಿಂದ ಆಕೆಯ ಗೀತೆಗಳು ರಾಗಬದ್ದವಾಗಿವೆ. ಮಹಾದೇವಿಯ ವಚನಗಳ ಕಾವ್ಯಾತ್ಮಕ ಶಿಲ್ಪ, ಭಾವತೀವ್ರತೆ, ತನ್ಮಯತೆ, ವಿಚಾರ ಶ್ರೀಮಂತಿಕೆ, ಶ್ರೇಷ್ಠತೆಗಳ ಪ್ರಖರತೆಗಳನ್ನು ಶರಣರೆಲ್ಲ ಕೊಂಡಾಡಿರುವುದು ಆಕೆಯ ಜ್ಞಾನಕ್ಕೆ ಸಂದ ಗೌರವವೆನ್ನಬಹುದು.
ಅಕ್ಕನ ವಚನಗಳೆಲ್ಲ ಮುಕ್ತ ಛಂದಸ್ಸಿಗೆ ಸೇರಿವೆ. ಅನೇಕ ವಚನಗಳಲ್ಲಿ ಸುಂದರ ಪ್ರಾಸವನ್ನು ಕಾಣಬಹುದು. ಪ್ರಕೃತಿಯ ಬಗ್ಗೆ ಅಕ್ಕನಲ್ಲಿರುವ ಪ್ರೀತಿ ಅವುಗಳಲ್ಲಿ ವ್ಯಕ್ತವಾಗಿದೆ. ಆಕೆಯ ವಚನಗಳು ಕ್ಲಿಷ್ಟವಾಗಿರದೇ ಸುಲಭ ಗ್ರಹಿಕೆಗೆ ಉದಾಹರಣೆಗಳನ್ನು ಹೆಚ್ಚಾಗಿ ಬಳಸಿರುವುದನ್ನು ಕಾಣಬಹುದು. ಸಾಮಾನ್ಯರಿಗೂ ಸರಳ ಅರ್ಥವಾಗುವ ಆಕೆಯ ವಚನಶೈಲಿಯಲ್ಲಿ ಗದ್ಯತನ ಹೆಚ್ಚು ಕಂಡುಬರದೆ ಕಾವ್ಯಮಯವನ್ನು ನೋಡುತ್ತೇವೆ. ಅನೇಕ ವಚನಗಳಲ್ಲಿ ನುಡಿ ಚಿತ್ರಗಳಿದ್ದರೆ, ಕೆಲವೆಡೆ ಸಣ್ಣ ಸಣ್ಣ ಕಥೆಗಳು ಇರುವುದನ್ನು ನೋಡಬಹುದು.
ಅಕ್ಕಮಹಾದೇವಿ ಕಂಡ ಬಸವಣ್ಣ (2)
ಅಕ್ಕನ ವಚನದ ಮಹತ್ವವನ್ನು ಅಂದೇ ಕಂಡುಕೊಂಡು ಮಹಾಜ್ಞಾನಿ ಚೆನ್ನಬಸವಣ್ಣ ಒಂದು ಕಡೆ,
ಆದ್ಯರ ಅರವತ್ತು ವಚನಕ್ಕೆ
ದಣ್ಣಾಯಕರ ಇಪ್ಪತ್ತು ವಚನ,
ದಣ್ನಾಯಕರ ಇಪ್ಪತ್ತು ವಚನಕ್ಕೆ
ಪ್ರಭುದೇವರ ಹತ್ತು ವಚನ,
ಪ್ರಭುದೇವರ ಹತ್ತು ವಚನಕ್ಕೆ
ಅಜಗಣ್ಣನ ಐದು ವಚನ,
ಅಜಗಣ್ಣನ ಐದು ವಚನಕ್ಕೆ
ಕೂಡಲ ಚೆನ್ನಸಂಗಯ್ಯನಲ್ಲಿ
ಮಹಾದೇವಿಯಕ್ಕಗಳ ಒಂದು ವಚನ ನಿರ್ವಚನ
ಎಂದು ನುಡಿದಿದ್ದಾನೆ. ಇದರ ಮೇಲೆ ಅಕ್ಕನ ವಚನ ಪ್ರಭುತ್ವವನ್ನು ನಾವು ಅರ್ಥಮಾಡಿಕೊಳ್ಳಬಹುದು.
ಸ್ವಸಾಮರ್ಥ್ಯದಿಂದಲೇ ಸಿದ್ಧಿಯ ಶಿಖರಗಳನ್ನೇರಿದ ಅಕ್ಕನ ಬದುಕಿನಲ್ಲಿ ಶರಣರ ಪ್ರವೇಶವಾದುದು ಆಕೆಯ ಸಾಧನೆಯ ಕೊನೆಯ ಘಟ್ಟದಲ್ಲಿ, ಶರಣರು ಅಕ್ಕ ಆಯ್ಕೆಮಾಡಿಕೊಂಡು ಜೀವನ ಮಾರ್ಗವನ್ನು ನಿಷ್ಕಳಂಕವಾಗಿಸಿದಲ್ಲದೆ, ಆಕೆಯ ಭಕ್ತಿ, ಜ್ಞಾನ, ವೈರಾಗ್ಯದ ಸಾಧನೆಯನ್ನು ಹೊರಪ್ರಪಂಚಕ್ಕೆ ತೋರಿಸಿದ್ದಾರೆ. ಮಹಾದೇವಿಯ ಬದುಕನ್ನು ಲೋಕ ಒಪ್ಪುವಂತೆ ಮಾಡಿದ ಶರಣರ ಬಗೆಗೆ ಅಕ್ಕನಿಗೆ ವಿಶೇಷ ಪ್ರೀತಿ ಆದರಗಳಿವೆ.
ಶತಮಾನಗಳ ಅಂಧಕಾರದ ಬದುಕಿಗೆ ಜ್ಞಾನಕಿರಣ ಮೂಡಿಸಿದ ಶರಣರನ್ನು ಅಕ್ಕನ ಗುರುಗಳೆಂದು ಪೂಜ್ಯ ಭಾವನೆಯಿಂದ ಕಾಣುತ್ತ ಭಕ್ತಿ ಸಮರ್ಪಿಸಿದ್ದಾಳೆ. ಶರಣರ ಸ್ವಾನುಭವ ಸಂಪತ್ತು, ವೈಚಾರಿಕತೆ, ಜೀವಪರತೆ, ಪರಶುದ್ಧ ಚಾರಿತ್ಯ್ರದಿಂದ ತಾನು ಪ್ರೇರಿತಳಾದುದನ್ನು ಆಕೆ ಅತ್ಯಂತ ಕೃತಜ್ಞತೆಯಿಂದ ಸ್ಮರಿಸುತ್ತಾಳೆ. ಶರಣರ ಸಾಮಾಜಿಕ, ಧಾರ್ಮಿಕ ಆಂದೋಲನದ ವೈಚಾರಿಕ-ತಾತ್ವಿಕ ಚೌಕಟ್ಟಿಗೆ ಬದ್ಧಳಾಗುತ್ತಾಳೆ. ಜೊತೆಗೆ ಆತ್ಮಶೋಧನೆಗೆ ತನ್ನದೇ ಸ್ವತಂತ್ರ ದಾರಿಗಳನ್ನು ಹುಡುಕಿಕೊಳ್ಳುತ್ತಾ ಆಂದೋಲನದಲ್ಲಿ ಕ್ರಿಯಾಶೀಲವಾಗಿ ಭಾಗವಹಿಸುತ್ತಾಳೆ. ಈಕೆ ಶರಣರ ಕ್ರಾಂತಿಯಲ್ಲಿ ಪಾಲ್ಗೊಂಡಿದ್ದರಿಂದ ಚಳುವಳಿಯ ನೆಲೆಗಳು ಹೆಚ್ಚು ಹೆಚ್ಚು ವಿಸ್ತಾರವನ್ನು ಕಾಣುವಂತಾದವು.
ಪಾರಮಾರ್ಥಿಕ ಸಾಧನೆಗೆ ಪರಿಶುದ್ಧ ಲೌಕಿಕ ಬದುಕನ್ನು ಮೊದಲು ಆದರ್ಶವಾಗಿ ಒಪ್ಪಿಕೊಂಡ ಅಕ್ಕನ ಆಲೋಚನೆ, ಅಭಿವ್ಯಕ್ತಿ, ತಾತ್ವಿಕತೆಯಲ್ಲಿ ಹಿರಿಯ ಶರಣರ ಪ್ರಭಾವ ದಟ್ಟವಾಗಿರುವುದು ಸ್ಪಷ್ಟವಾಗಿ ಕಂಡುಬರುತ್ತದೆ. ಉನ್ನತ ಆದರ್ಶಗಳನ್ನು ಅಳವಡಿಸಿಕೊಳ್ಳುವಲ್ಲಿ ಮಹಾದೇವಿ-ಬಸವಣ್ಣ, ಪ್ರಭುದೇವ, ಚೆನ್ನಬಸವಣ್ಣರಂಥ ಹಿರಿಯ ಶರಣರನ್ನು ಅನುಸರಿಸಿ ಮಾದರಿಯಾಗಿಸಿಕೊಂಡಿದ್ದಾಳೇ. ಆಕೆಯ ಚಿಂತನೆ-ಧೋರಣೆಗಳಲ್ಲಿ ಶರಣರ ಅನುಕರಣೆಗಳನ್ನು ಕಂಡರೂ ಅವು ಪುನರುಕ್ತಿಯಾಗದಂತೆ ಪುನಃಸೃಷ್ಟಿಯ ಸೃಜನಶೀಲತೆ ಆಕೆಯಲ್ಲಿರುವುದನ್ನು ಗುರುತಿಸಲೇಬೇಕು. ಅಕ್ಕನ ಜೀವನ-ಬರಹಗಳನ್ನು ಅರ್ಥಮಾಡಿಕೊಂಡರೆ ಶರಣರನ್ನು ಮಾರ್ಗದರ್ಶಕ ಶಕ್ತಿಗಳಾಗಿ ಸ್ವೀಕರಸಿರುವುದು ಗೋಚರಿಸುತ್ತದೆ. ತನ್ನ ಆಳವಾದ ಚಿಂತನೆ-ವ್ಯಕ್ತಿತ್ವ ಸಿದ್ಧಿಯಿಂದ ಅಂದಿನ ಶರಣ ಸಮುದಾಯದಲ್ಲಿ ವಿಶಿಷ್ಟ ಮನ್ನಣೆಗೆ ಅಕ್ಕ ಪಾತ್ರಳಾಗಿದ್ದಾಳೇ.
ಅಕ್ಕ ನಡೆವ ಪ್ರತಿಯೊಂದು ಹೆಜ್ಜೆಯಲ್ಲಿಯೂ ಜ್ಞಾನ ಸಂಪಾದಿಸುತ್ತಾ ಪರಿಪೂರ್ಣತೆಯತ್ತ ಸಾಗುವುದನ್ನು ನಾವು ಕಾಣುತ್ತೇವೆ. ಅದಕ್ಕೊಂದು ನಿರ್ದಶನ ವೆಂದರೆ, ವಸವಾದಿ ಶರಣರ ಕಾಣುವ ತವಕದಲ್ಲಿ ಕಲ್ಯಾಣಪಟ್ಟಣ ಸಮೀಪಿಸುವಷ್ಟರಲ್ಲಿಯೇ ಈ ಹಿಂದೆ ಗಮನಿಸಿದಂತೆ ಕಿನ್ನರಿಬೊಮ್ಮಯ್ಯನ ಪ್ರಸಂಗವೊಂದು ಸಂಭವಿಸುತ್ತದೆ. ಇದು ಅಕ್ಕನ ಆಧ್ಯಾತ್ಮ ಹಾದಿಯಲ್ಲಿ ನಡೆದ ಮಹತ್ವದ ಅಗ್ನಪರೀಕ್ಷೆ ಯಾಗಿದೆ. ಆಕೆಯ ವೈರಾಗ್ಯ ಒರೆದು ನೋಡುವ ಪ್ರಸಂಗ ಇದಾಗಿದೆ.. ಅಕ್ಕ ಅದರಲ್ಲಿ ಯಶಸ್ಸು ಗಳಿಸುತ್ತಾಳೆ. ಅವಳ ವೈರಾಗ್ಯಕ್ಕೆ ಮಣಿದು ಕಿನ್ನರ ಬ್ರಹ್ಮಯ್ಯನು “ಮಹಾದೇವಿ ಯಕ್ಕನ ನಿಲವನರಿಯದೆ ಅಳುಪಿ ಕೆಟ್ಟೆನು” ಎಂದು ಪಶ್ಚಾತ್ತಾಪ ಪಡುತ್ತಾನೆ. ಆತನನ್ನು ಸಹೋದರನೆಂದು ತಿಳಿದು ಕಿನ್ನರಯ್ಯನನ್ನು ಸಂತೈಸುವಾಗ ಅವಳಲ್ಲಿದ್ದ ತಾಳ್ಮೆ, ಕ್ಷಮೆ ಮತ್ತು ಅನುಪಮ ವೈರಾಗ್ಯಗಳಿಂದಾಗಿ ಉಳಿದ ಶರಣರಿಗಿಂತ ಮೇಲಾಗಿ ನಮಗೆ ಗೋಚರಿಸುತ್ತಾಳೆ.
ದೇಹವನ್ನೇ ದೇಗುಲವನ್ನಾಗಿ ಮಾಡಿಕೊಂಡ ಬಸವಣ್ಣ ಹಾಗೂ ಇನ್ನುಳಿದ ಅಸಂಖ್ಯಾ ಶರಣರು ನೆಲೆಸಿದ ಕ್ಷೇತ್ರವೇ ಅಕ್ಕನಿಗೆ ಪವಿತ್ರ ಸ್ಥಳವಾಗಿರುವುದರಿಂದ ಕಲ್ಯಾಣದ ಮಾಹಿತಿಯನ್ನು ಮತ್ತು ಶರಣರ ಮಹಿಮೆಯನ್ನು ಕುರಿತು ಅನೇಕ ಸಲ ಕೊಂಡಾಡಿದ್ದಾಳೆ. ಅದರಲ್ಲೊಂದು,
ಆಸೆ ಆಮಿಷವನಳಿದವಂಗಲ್ಲದೆ
ಕಲ್ಯಾಣದತ್ತಲಡಿಯಿಡವಾರದು,
ಒಳಹೊರಗೂ ಶುದ್ಧವಾದವರಿಗಲ್ಲದೆ
ಕಲ್ಯಾಣವ ಹೋಗಬಾರದು,
ನಿನಾನೆಂಬುದ ಹರಿದವಂಗಲ್ಲದೆ ಕಲ್ಯಾಣವ ಹೋಗಬಾರದು
ಒಳಗೂ, ತಿಳಿದು, ಚೆನ್ನಮಲ್ಲಿಕಾರ್ಜುನಂಗೊಲಿದು
ಉಭಯ ಲಜ್ಜೆಯಳಿದೆನಾಗಿ, ಕಲ್ಯಾಣವ ಕಂಡು
ನಮೋ ನಮೋ ಎನುತಿರ್ಪೆನು.
ಎಂದು ಹೇಳುವ ಈ ವಚನದಲ್ಲಿ, ಜಾತಿ-ವರ್ಣ-ಲಿಂಗಭೇದ ಮಾಡಬಾರದು. ಆಶೆ ಆಮಿಷವನಳಿದವರು ಕಲ್ಯಾಣವನ್ನು ಪ್ರವೇಶಿಸಬಹುದು. ಅವರು ಒಳ-ಹೊರಗೂ ಶುದ್ಧವಾದವರಾಗಿದ್ದು, ನಾನೆಂಬುವ ಅಹಂ ಹರಿದು, ತನ್ನ ತಾನು ತಿಳಿದುಕೊಂಡವರಾಗಿರಬೇಕು. ಇಲ್ಲದಿದ್ದರೆ ಅಂತಹವರು ಕಲ್ಯಾಣಕ್ಕೆ ಹೋಗಬಾರದು ಅದು ಅಸಾಧ್ಯವು ಎಂದು ನುಡಿಯುತ್ತಾಳೆ. ಇದರಲ್ಲಿ ಕಲ್ಯಾಣದ ಹಾಗೂ ಶರಣರ ಮಹತ್ವವನ್ನು ಒಮ್ಮೆಗೆ ಸಾರಿದ್ದಾಳೆ. ಬಸವಣ್ಣ ಕಲ್ಯಾಣದಲ್ಲಿದ್ದಾರೆಂದು ತಿಳಿದಿದ್ದರಿಂದಲೇ ಅಕ್ಕ ನೇರವಾಗಿ ಉಡುತಡಿಯಿಂದ ಕಲ್ಯಾಣಕ್ಕೆ ಬರುತ್ತಾಳೆ. ಕಲ್ಯಾಣ ಕೈಲಾಸದಂತಿದೆ ಎಂಬ ಮಾತನ್ನು ಆಕೆ ಕೇಳಿರಬೇಕು. ಅದಕ್ಕೆ,
ಕಲ್ಯಾಣ ಕೈಲಾಸವೆಂಬ ನುಡಿ ಹಸನಾಯಿತ್ತು.
ಒಳಗೂ ಕಲ್ಯಾಣ ಹೊರಗೂ ಕಲ್ಯಾಣ
ಇದರಂತುವನಾರು ಬಲ್ಲರಯ್ಯ?
ನಿಮ್ಮ ಸತ್ಯಶರಣರ ಸುಳುಹು ತೋರುತ್ತಿದೆಯಯ್ಯಾ.
ನಿಮ್ಮ ಶರಣ ಬಸವಣ್ಣನ ಕಾಂಬೆನೆಂಬ ತವಕವೆನ್ನಗಾಯಿತ್ತು.
ಕೇಳಾ ಚೆನ್ನಮಲ್ಲಿಕಾರ್ಜುನಾ.
ಒಂದು ಕಡೆ ಕಾಯಕ-ಶರೀರ ಸಂಸ್ಕಾರ, ಮತ್ತೊಂದು ಕಡೆ ಅಧ್ಯಯನ-ಮನಕ್ಕೆ ಸಂಸ್ಕಾರ, ಇನ್ನೊಂದು ಕಡೆ ಅನುಭವ-ಆತ್ಮನಿಗೆ ಸಂಸ್ಕಾರ ಹೀಗಾಗಿ ಕೈಲಾಸದಂತಿದೆ. ಅಂತೆಯೇ ಆ ನುಡಿ ಹಸನಾಗಿದೆ ಎಂದಿರುವಳು. ಕಲ್ಯಾಣವನ್ನು ಒಳಹೊಕ್ಕು ನಂತರವೇ ಒಳಗೂ ಕಲ್ಯಾಣ ಹೊರಗೂ ಕಲ್ಯಾಣ ಎಂದಿದ್ದಾಳೆ. ಕಲ್ಯಾಣ ದೈವಿ ಸಾಮ್ರಾಜ್ಯದ ಪ್ರತೀಕ ಅದನ್ನು ಪ್ರವೇಶಿಸಬೇಕಾದರೆ ಆರಿಷಡ್ವರ್ಗಗಳನ್ನು ಗೆದ್ದಿರಬೇಕು. ಒಳ ಹೊರಗೂ ಶುದ್ಧವಾಗಿ ನೀ-ನಾ ಎಂಬ ಭೇದಭಾವವನ್ನು ಬರಿದು ಮಾಡಿರಬೇಕು. ನಾನು ಚೆನ್ನಮಲ್ಲಿಕಾರ್ಜುನನಿಗೆ ಒಲಿದ ಕಾರಣ ಗಂಡು-ಹೆಣ್ಣು ಎಂಬ ಭೇದ ಇಲ್ಲದ ಕಾರಣ ಇಂಥ ಪವಿತ್ರ ನೆಲವನ್ನು ಕಾಣುವಮಥ ಅರ್ಹತೆ ಹೊಂದಿದ್ದೇನೆ. ನಂತರ ಅಲ್ಲಿ ಅನೇಕ ಶರಣರ ಸುಳುಹು ಕಂಡಾಗ ಅಣ್ಣ ಬಸವಣ್ಣನನ್ನು ಕಾಣಬೇಕೆಂಬ ತವಕ ಎನಗಾಯಿತ್ತು ಎಂದು ಅಕ್ಕ ಹೇಳುವಲ್ಲಿ ಅವರಲ್ಲಿದ್ದ ಭಕ್ತಿ ಗೌರವ ಎದ್ದು ಕಾಣುತ್ತದೆ. ಅಂದರೆ ಸತ್ಯನುಡಿದು ಅದರಂತೆ ನಡೆದುದಲ್ಲದೆ, ವೀರಶೈವ ತತ್ವಗಳನ್ನು ತಾವು ಆಚರಿಸಿ ಇತರರಿಗೂ ಆ ಮಾರ್ಗವನ್ನು ಆಚರಿಸುವಂತೆ ದಾರಿ ತೋರಿಸಿಕೊಟ್ಟಿದ್ದಾರೆ ಎಂಬುದು ಅಕ್ಕ ಮಹಾದೇವಿಯ ಮರ್ಮವಾಗಿದೆ. ಅಕ್ಕನಿಗೆ ಬಸವಣ್ಣನ ಜೀವನದ ಆದರ್ಶ ಕಲ್ಯಾಣದಲ್ಲಿ ಜ್ವಲಂತವಾಗಿ ಮೂಡಿದೆ ಎಂದೆನಿಸಿದೆ. ಅಣ್ಣ ಏನು ವಚನಗಳಲ್ಲಿ ನುಡಿಯುತ್ತಾನೋ ಅವಕ್ಕೆ ತನ್ನ ಜೀವನದ ಸಾಧನೆಗಳಿಂದ ಜೀವಂತ ಭಾಷ್ಯವನ್ನು ಬರೆಯುತ್ತಿರುವಂತೆ ಭಾವಿಸುತ್ತಾಳೆ. ಆತ ತನ್ನ ಉದ್ಧಾರಕ್ಕಾಗಿ ಭಕ್ತಿ ಭಂಡಾರಿಯಾಗಿದ್ದರೆ, ಜಗತ್ತಿನ ಉದ್ಧಾರಕ್ಕೆ ಕರ್ಮಯೋಗಿಯಾಗಿದ್ದಾನೆಂದು ಆಕೆ ತಿಳಿಯುತ್ತಾಳೆ.
ಅದಕ್ಕಾಗಿ ಕಲ್ಯಾಣದಲ್ಲಿ ಎಲ್ಲಿ ನೋಡಿದರಲ್ಲಿ ಬಸವಾಕ್ಷರತ್ರಯಗಳನ್ನು ಕಾಣುತ್ತಿದ್ದೇನೆ ಎನ್ನುತ್ತಾಳೆ. ಬಸವಣ್ಣನವರಿಂದ ಆ ಕ್ಷೇತ್ರವೇ ಕಲ್ಯಾಣವಾಯಿತು ಎಂದು ಪ್ರಶಂಸಿಸಿದ್ದಾಳೆ. ಅದರ ಕುರಿತು ಇನ್ನೊಂದು ವಚನದಲ್ಲಿ,
ಅಯ್ಯ, ನಿಮ್ಮ ಶರಣರು ಮೆಟ್ಟಿದ ಧರೆ ಪಾವನವಯ್ಯ
ಅಯ್ಯ, ನಿಮ್ಮ ಶರಣರಿದ್ದ ಪುರವೆ ಕೈಲಾಸಪುರವಯ್ಯ
ಅಯ್ಯ ನಿಮ್ಮ ಶರಣರು ನಿಂದುದೆ ನಿಜ ನಿವಾಸವಯ್ಯ
ಚೆನ್ನಮಲ್ಲಿಕಾರ್ಜುನಯ್ಯ
ನಿಮ್ಮ ಶರಣ ಬಸವಣ್ಣನಿದ್ದ ಕ್ಷೇತ್ರ ಅವಿಮುಕ್ತ ಕ್ಷೇತ್ರವಾಗಿ
ಆನು ಸಂಗನ ಬಸವಣ್ಣನ ಶ್ರೀ ಪಾದಕ್ಕೆ
ನಮೋ ನಮೋ ಎನುತಿರ್ದೆನು.
ಈ ವಚನ ಮುಖಾಂತರ ಕಲ್ಯಾಣದ ಮಹತ್ವವನ್ನು ಎತ್ತಿಹಿಡಿಯುತ್ತಾಳೆ. ನಿಮ್ಮ ಶಿವಭಕ್ತರು ನಡೆದಾಡಿದರಿಂದ ಈ ಭೂಮಿ ಪಾವನವಾಯಿತು. ಅಂತಹ ಶರಣರಿರುವಂತಹ ಕಲ್ಯಾಣವೇ ಕೈಲಾಸವಾಗಿದೆ. ಶರಣರು ಎಲ್ಲಿ ವಾಸಿಸುವರೋ ಅದೇ ಜ್ಞಾನದ ನಿಜವಾದ ಮನೆಯಾಗುತ್ತದೆ. ಚೆನ್ನಮಲ್ಲಿಕಾರ್ಜುನ ನಿನ್ನ ಪ್ರೀತಿಯ ಭಕ್ತ ಬಸವಣ್ಣನ ಜ್ಞಾನ, ಭಕ್ತಿ, ಕ್ರಿಯೆಗಳ ಸಂಗಮವಾಗಿ ಈ ಕ್ಷೇತ್ರಪುಣ್ಯಕ್ಷೇತ್ರವಾಗಿದೆ. ಈ ಕಲ್ಯಾಣವನ್ನು ಪವಿತ್ರ ಸ್ಥಳ ಮಾಡಿದ ಬಸವಣ್ಣನ ಪಾದಕ್ಕೆ ಹೃತ್ಪೂರ್ವಕವಾಗಿ ನಮಿಸುವೆ ಎನ್ನುತ್ತಾಳೆ. ಅಂದರೆ ಅಣ್ಣನಿಂದ ಆ ಸಮಯದಲ್ಲಿಯೇ ಕಲ್ಯಾಣ ಎಷ್ಟು ಪ್ರಖ್ಯಾತಿ ಪಡೆದಿತ್ತು ಎಂಬುದನ್ನು ಅಕ್ಕ ನಮಗೆ ಮನವರಿಕೆ ಮಾಡಿಕೊಡುತ್ತಾಳೆ.
ಕಲ್ಯಾಣದಲ್ಲಿದ್ದ ಅವಧಿಯಲ್ಲಿ ಮಹಾದೇವಿ ಅನೇಕ ಶಿವಶರಣರ ನಡುವೆ ಚರ್ಚಿಸಿ ಅವರಿಂದ ಪಡೆದ ಜ್ಞಾನ ಹಾಗೂ ಅವರನ್ನು ಕುರಿತು ತನ್ನ ಅನೇಕ ವಚನಗಳಲ್ಲಿ ಗುಣಗಾನ ಮಾಡಿದ್ದಾಳೆ. ಶರಣರ ಒಡನಾಟದಿಂದ ನನಗೆ ಆಧ್ಯಾತ್ಮದ ಗುರಿ ಮುಟ್ಟಲು ಸಹಾಯಕವಾಯಿತೆಂದು ಆಕೆ ತಿಳಿದಿದ್ದಾಳೆ. ಅದಕ್ಕೆ ಒಂದು ಕಡೆ ವಚನದಲ್ಲಿ,
ಅಯ್ಯ, ನಿಮ್ಮ ಸಜ್ಜನ ಸದ್ಭಕ್ತರ ಕಂಡೆನಾಗಿ
ಎನ್ನ ಕಂಗಳ ಪಟಲಹರಿಯುತ್ತಿಂದು
ಅಯ್ಯಾ ನಿಮ್ಮ ಸಜ್ಜನ ಸದ್ಭಕ್ತರ ಶ್ರೀ ಚರಣಕ್ಕೆರಗಿದೆನಾಗಿ
ಎನ್ನ ಹಣೆಯ ಲಿಖಿತ ತೊಡೆಯಿತ್ತಿಂದು
ಚೆನ್ನಮಲ್ಲಿಕಾರ್ಜುನಯ್ಯಾ
ನಿಮ್ಮ ಶರಣ ಸಂಗನ ಬಸವಣ್ಣನ ಪಾದವ ಕಂಡು
ಮುಗೆ ಮಿಗೆ ನಮೋ ನಮೋ ಎನುತಿರ್ದೆನಯ್ಯಾ
ಎಂದು ಹೇಳುತ್ತಾಳೆ. ಹೇ ಚೆನ್ನಮಲ್ಲಿಕಾರ್ಜುನ ದೇವ, ನಿಮ್ಮ ನಿಜವಾದ ಸದ್ಭಕ್ತರನ್ನು ಕಂಡು ನನ್ನ ಕಣ್ಣು ತೆರೆಯಿತು. ಆ ಶ್ರೇಷ್ಠ ಶರಣರ ಕಾಲುಗಳಿಗೆ ನಮಸ್ಕರಿಸಿದ್ದರಿಂದ ನನ್ನ ಹಣೆ ಬರಹವೇ ಬದಲಾಗಿ ಹೋಯಿತು. ನಿಮ್ಮ ಮೆಚ್ಚಿನ ಶರಣ ಬಸವಣ್ಣನ ಕಂಡು ಮತ್ತೆ ಮತ್ತೆ ನಮಸ್ಕರಿಸುತ್ತಿದ್ದೇನೆ. ಆ ಮಹಾನುಭಾವ ಶರಣನ ದರ್ಶನದಿಂದ ಎನಗೆ ಸರಿಯಾದ ಮಾರ್ಗದರ್ಶನ ಸಿಕ್ಕಿತೆಂದು ಅಕ್ಕ ಶರಣರನ್ನು, ಬಸವಣ್ಣನನ್ನು ಹೋಗುತ್ತಾಳೆ. ಇನ್ನೊಂದು ಕಡೆ,
ಅಯ್ಯಾ, ನಿಮ್ಮ ಅನುಭವಾವಿಗಳ ಸಂಗದಿಂದ
ಎನ್ನ ತನು ಶುದ್ಧವಾಯಿತು.
ಅಯ್ಯಾ, ನಿಮ್ಮ ಅನುಭಾವಿಗಳ ಸಂಗದಿಂದ.
ಎನ್ನ ಮನ ಶುದ್ಧವಾಯಿತು.
ಅಯ್ಯಾ, ನಿಮ್ಮ ಅನುಭಾವಿಗಳ ಸಂಗದಿಂದ
ಎನ್ನ ಪ್ರಾಣ ಶುದ್ಧವಾಯಿತು.
ಅಯ್ಯಾ, ನಿಮ್ಮ ಅನುಭವಿಗಳು
ಎನ್ನ ಒರೆದೊರೆದು ಆಗುಮಾಡಿದ ಕಾರಣ
ಚೆನ್ನಮಲ್ಲಿಕಾರ್ಜುನಯ್ಯ
ನಿಮಗಾಣು ತೊಡಿಗೆಯಾದೆನು.
ಅಂದರೆ ಶರಣರ ಒಡನಾಟ, ನಡೆಸುವ ಗೋಷ್ಠಿಗಳಿಂದ, ಚರ್ಚೆಗಳಿಂದ, ಮಾರ್ಗದರ್ಶನದಿಂದ ಎನ್ನ ದೇಹವೆಲ್ಲ ಪರಿಶುದ್ಧವಾಯಿತು. ನನ್ನ ಮನಸ್ಸು ನಿರ್ಮಲವಾಯಿತು. ನನ್ನ ಪ್ರಾಣ ಸ್ವಚ್ಛವಾಯಿತು. ಚೆನ್ನಮಲ್ಲಿಕಾರ್ಜುನ ಶರಣರು ನನ್ನನ್ನು ಪ್ರತಿ ಹೆಜ್ಜೆಯಲ್ಲು ಪರೀಕ್ಷಿಸಿ ದೋಷಗಳನ್ನು ಸರಿಪಡಿಸಿದ್ದರಿಂದ ನಿಮಗೆ ನಾನು ಆಭರಣವಾಗಲು ಸಾಧ್ಯವಾಯಿತು ಎನ್ನುತ್ತಾಳೆ. ಅಂದರೆ ಅಕ್ಕ ತನ್ನ ಎಲ್ಲ ಸಾಧನೆಯ ಹಿಂದೆ ಶರಣರ ಪ್ರೇರಕ ಶಕ್ತಿ, ಪ್ರಭಾವಗಳಿರುವುದನ್ನು ಮನಪೂರ್ವಕವಾಗಿ ಒಪ್ಪಿಕೊಳ್ಳುತ್ತಾಳೆ.
ಅಕ್ಕ ಉಳಿದ ಎಲ್ಲ ಶರಣರಿಗಿಂತ ಬಸವಣ್ಣನವರನ್ನು ಕುರಿತು ಹೆಚ್ಚಿನ ವಚನಗಳಲ್ಲಿ ಸ್ತುತಿ ಮಾಡಿರುವುದು ಕಾಣಬಹುದು. ಇದನ್ನು ಗಮನಿಸಿದಾಗ ಅಕ್ಕ ಬಸವಣ್ಣನವರನ್ನು ಕಲ್ಯಾಣದಲ್ಲಿ ಕಾಣುವ ಮೊದಲೇ ಅವರ ಉತ್ತಮ ಗುಣಗಳ ಬಗ್ಗೆ, ಶ್ರೇಷ್ಠ ನಡವಳಿಕೆಯ ಬಗ್ಗೆ ಪರಿಪೂರ್ಣವಾಗಿ ಅರಿತುಕೊಂಡಿದ್ದಂತೆ ಕಂಡುಬರುತ್ತದೆ. ಶರಣರ ಅಗ್ರಜನಾದ ಬಸವಣ್ಣನನ್ನು ಕುರಿತು ಎಷ್ಟು ಹೊಗಳಿದರೂ ಅಕ್ಕನಿಗೆ ಸಾಕಾಗುವುದಿಲ್ಲ. ಅಕ್ಕ ಬಸವಣ್ಣನನ್ನು ಆದಿ-ಅನಾದಿ ಮೂಲನೆಂದು, ಪರಮಗುರುವೆಂದು, ಭಕ್ತಿಪರ್ವತವೆಂದು, ಮಹಾಪ್ರಸಾದಿಯೆಂದು ವಚನಗಳಲ್ಲಿ ಹೇಳಿದ್ದಾಳೆ. ಬಸವಣ್ಣನ ಕೃಪೆಯಿಂದಲೇ ತಾನು ಬದುಕಿದೆನೆಂಬ ಭಾವವನ್ನು, ಅಣ್ಣನಿಂದಲೇ ತನ್ನ ಬದುಕು ಸಾರ್ಥಕವಾಯಿತೆಂದು ವಿನಮ್ರಳಾಗಿ ನುಡಿಯುತ್ತಾಳೆ. ಬಸವಣ್ಣ ಲಿಂಗಾಂಗ ಸಾಮರಸ್ಯದ ಅನುಭವ ಎತ್ತರವನ್ನು ಪ್ರಶಂಸಿಸಿದ್ದಾಳೆ.
ಅಕ್ಕನು ಬಸವಣ್ಣನ ಒಡನಾಡಿಯಾಗಿದ್ದು, ಅವರು ಹುಟ್ಟು ಹಾಕಿದ ಶರಣ ಚಳುವಳಿಯಲ್ಲಿ ಸಕ್ರಿಯವಾಗಿ ಪಾಲ್ಗೊಂಡಿದ್ದಲ್ಲದೆ ಅವರನ್ನು ಸಮೀಪದಿಂದ ಗಮನಿಸಿದ್ದಾಳೆ. ಅಣ್ಣನೊಂದಿಗೆ ಆಕೆ ಪರಸ್ಪರ ಸ್ನೇಹ, ಗೌರವ, ಪ್ರೀತಿ, ಭಕ್ತಿ ಮತ್ತು ಸಮರ್ಪಣಾ ಭಾವದಿಂದ ಬೆಳೆದಿದ್ದಾಳೆ. ಅದರಿಂದಾಗಿ ಅಣ್ಣನು ಆಕೆಗೆ ಗುರುವಾಗಿ, ತಂದೆಯಾಗಿ, ಪೂಜ್ಯ ವ್ಯಕ್ತಿಯಾಗಿ, ಭೂಲೋಕದ ಕರ್ತಾರನಾಗಿ, ಲೋಕೋದ್ಧಾರಕನಾಗಿ, ಮತಸಂಸ್ಥಾಪಕನಾಗಿ, ಶಿವಭಕ್ತನಾಗಿ, ಅನುಭವಿಯಾಗಿ, ದಾಸೋಹಿಯಾಗಿ, ಆಧ್ಯಾತ್ಮ ಜೀವಿಯಾಗಿ, ತತ್ವಜ್ಞಾನಿಯಾಗಿ ಸೇರಿದಂತೆ ಅನೇಕ ರೂಪಗಳಲ್ಲಿ ಕಾಣಿಸಿಕೊಂಡಿದ್ದಾನೆ.
ಅಕ್ಕ ಬಸವಣ್ಣನನ್ನು ತೀರಾ ಹತ್ತಿರದಿಂದ ಕಂಡಿರುವುದರಿಂದ ಆಕೆಗೆ ಅಣ್ಣನು ಐತಿಹಾಸಿಕ ವ್ಯಕ್ತಿಯಾಗಿ ಕಾಣಿಸದೆ, ಇತಿಹಾಸ ನಿರ್ಮಿಸಿದ ಶರಣನಾಗಿ ಕಾಣಿಸುತ್ತಾನೆ. ಬಸವಣ್ಣನ ಅಂತರಂಗ-ಬಹಿರಮಗ ಸಾಧನೆಗಳನ್ನು ಗುರುತಿಸಿದ ಅಕ್ಕನಿಗೆ ಆತ ದೇವರಾಗಿ ಕಾಣುವುದರ ಜೊತೆಗೆ ಮಹಾಮಾನವನಾಗಿ ಕಾಣುತ್ತಾನೆ. ಅಕ್ಕ ಬಸವಣ್ಣನವರ ಜೊತೆಗಿರುವಾಗ ತನಗಾದ ಎಲ್ಲ ಅನುಭವಗಳನ್ನು ವಚನ ರೂಪಕ್ಕಿಳಿಸಿದ್ದಾಳೆ. ಮಾನವ-ದೇವರಾಗುವ, ವ್ಯಕ್ತಿ-ಶಕ್ತಿಯಾಗುವ, ಭಕ್ತ-ಗುರುವಾಗುವ, ಜಂಗಮ-ಲಿಂಗವಾಗುವ ಸಾಧ್ಯತೆಗಳನ್ನು ಭಾವ ತುಂಬಿ ಮನದುಂಬಿ ವಚನಗಳಲ್ಲಿ ಹಾಡಿದ್ದಾಳೆ. ತನಗೂ ಅಣ್ಣನಿಗೂ ಇರುವ ಬೌದ್ಧಿಕ, ತಾತ್ವಿಕ, ವೈಚಾರಿಕ ಹಾಗೂ ಭಾವನಾತ್ಮಕ ಸಂಬಂಧದ ಅನುಭವಗಳನ್ನು ವಚನಗಳಲ್ಲಿ ಬಿಚ್ಚಿಟ್ಟಿದ್ದಾಳೆ. ಪ್ರಾರಂಭದಲ್ಲಿ ಬಸವಣ್ಣನನ್ನು ಕಾಣಲು ಆಕೆ ಪಟ್ಟ ತಪವನ್ನು ಒಂದು ವಚನದಲ್ಲಿ ಈ ರೀತಿ ಬರೆದಿದ್ದಾಳೆ.
ಅರಸಿ ತೊಳಲಿದಡಿಲ್ಲ ಹರಿಸಿ ಬಳಲಿದಡಿಲ್ಲ.
ಬಯಸಿ ಹೊಕ್ಕಡಿಲ್ಲ ತಪಸ್ಸು ಮಾಡಿದಡಿಲ್ಲ.
ಅದು ತಾನಹ ಕಾಲಕ್ಕಲ್ಲದೆ ಸಾಧ್ಯವಾಗದು.
ಶಿವನೊಲಿದಲ್ಲದೆ ಕೈಗೂಡದು.
ಚೆನ್ನಮಲ್ಲಿಕಾರ್ಜುನನೆ ಗೊಲಿದನಾಗಿ
ನಾನು ಸಂಗನ ಬಸವಣ್ಣನ ಶ್ರೀ ಪಾದವ ಕಂಡು ಬದುಕಿದೆನು.
ಅಣ್ಣನ ದರ್ಶನ ಒಲುಮೆಯಿಂದಲೇ ಎಲ್ಲಾ ಕಾರ್ಯಗಳು ಆಗುತ್ತವೆ. ಆ ದರ್ಶನಕ್ಕಾಗಿ ಹುಡುಕುತ್ತಾ ಸುತ್ತಾಡಿದರೆ ಅದು ಸಿಗುವುದಿಲ್ಲ. ಅರಸುತ್ತಾ ದಣಿವಾದರೂ ಆಗುವುದಿಲ್ಲ. ಆಸೆಪಟ್ಟು ಕಾಡು ಸೇರಿದರೂ ಪ್ರಯೋಜನವಿಲ್ಲ. ತಪಸ್ಸು ಆಚರಿಸಿದರೂ ಉಪಯೋಗವಿಲ್ಲ. ಅದು ಯಾವಕಾಲಕ್ಕೆ ಆಗಬೇಕೋ ಆ ಕಾಲಕ್ಕೆ ಹಾಗೆಯೇ ತೀರುತ್ತದೆ. ಆದರೆ ಶಿವನ ಒಲುಮೆ ಅತ್ಯಗತ್ಯ ಎನ್ನುತ್ತಾಳೆ. ನನಗೆ ಆ ಚೆನ್ನಮಲ್ಲಿಕಾರ್ಜುನ ಒಲಿದಿದ್ದರ ಫಲವಾಗಿ ಅಣ್ಣ ಬಸವಣ್ಣನ ಪಾದದರ್ಶನ ಕಂಡು ಬದುಕಿದೆನು. ಈ ರೀತಿ ಅಣ್ಣನನ್ನು ದೈವತ್ವಕ್ಕೆ ಏರಿಸುತ್ತಾ ಆತನನ್ನು ಕಾಣುವುದಕ್ಕೆ ಅರ್ಥವಿಲ್ಲದ ದೇಹದಂಡನೆಯ ಅವಶ್ಯಕತೆಯಿಲ್ಲ, ಭಕ್ತಿ ಮಾರ್ಗದಿಂದ ಕಾಣಲು ಸಾಧ್ಯ ಎಂದು ಬಸವಣ್ಣನನ್ನು ಶ್ರೇಷ್ಠವ್ಯಕ್ತಿಯನ್ನಾಗಿಸಿದ್ದಾಳೆ.
ಅಣ್ಣನಿಂದ ಆಕೆ ಸಾಕಷ್ಟು ಆಧ್ಯಾತ್ಮಿಕ ಅಂಶಗಳನ್ನು ಕಲಿತಂತೆ ಕಾಣುತ್ತದೆ. ಅದಕ್ಕೆ ಅಕ್ಕ ಬಸವಣ್ಣನವರೇ ತನ್ನ ಗುರುವಾಗಿರುವುದರಿಂದ ತಾನು ಧನ್ಯಳೆಂದು ತೃಪ್ತಿಗೊಂಡ ಭಾವ ಅವಳ ಅನೇಕ ಗುರು ಸ್ತೋತ್ರ ವಚನಗಳಲ್ಲಿ ಕಾಣಬಹುದು. “ನರ ಜನ್ಮ ತೊಡೆದು ಹರಜನ್ಮವ ಮಾಡಿದ ಗುರುವೇ… ಮಲ್ಲಿಕಾರ್ಜುನನನ್ನು ತಂದು ನನ್ನ ಕೈವಶ ಮಾಡಿಕೊಟ್ಟ ಗುರುವೇ ಶರಣು” ಎನ್ನುವಲ್ಲಿ ಬಸವಣ್ಣನವರು ಬಗೆಗಿನ ಆಕೆಯಲ್ಲಿರುವ ಪೂಜ್ಯಭಾವನೆ ಕಂಡು ಬರುತ್ತದೆ. ಅನೇಕ ವಚನಗಳಲ್ಲಿ ತಾನು ಬಸವಣ್ಣನಿಂದ ಏನನ್ನು ಕಲಿತೆ ಎಂಬುದನ್ನು ಎಳೆಎಳೆಯಾಗಿ ಬಿಡಿಸುತ್ತಾ ಹೋಗುತ್ತಾಳೆ.
ಬಸವಣ್ಣಾ, ನಿಮ್ಮಂಗದಾಚಾರವ ಕಂಡು
ಎನಗೆ ಲಿಂಗ ಸಂಗವಾಯಿತ್ತಯ್ಯ
ಬಸವಣ್ಣ, ನಿಮ್ಮ ಮನದ ಸುಜ್ಞಾನವಕಂಡು
ಎನಗೆ ಜಂಗಮ ಸಂಬಂಧವಾಯಿತ್ತಯ್ಯ
ಬಸವಣ್ಣ, ನಿಮ್ಮ ಸದ್ಭಕ್ತಿಯ ತಿಳಿದು
ಎನಗೆ ನಿಜವು ಸಾಧ್ಯವಾಯಿತ್ತಯ್ಯ,
ಚೆನ್ನಮಲ್ಲಿಕಾರ್ಜುನಯ್ಯನ ಹೆಸರಿಟ್ಟ ಗುರು
ನೀವಾದ ಕಾರಣ ನಿಮ್ಮ ಶ್ರೀ ಪಾದಕ್ಕೆ
ನಮೋ ನಮೋ ಎನುತಿರ್ದೆನು
ಕಾಣ ಸಂಗನಬಸವಣ್ಣಾ.
ಬಸವ ತಂದೆ, ನಿನ್ನ ವಿನಯವನ್ನು ಕಂಡು ನನ್ನ ಹೃದಯ ಮೂಕವಾಗಿದೆ. ನನ್ನಲ್ಲೇನಾದರೂ ಅಲ್ಪಸ್ವಲ್ಪ ವ್ಯಕ್ತಿತ್ವ ರೂಪಗೊಂಡಿದ್ದರೆ ಅದು ನಿನ್ನಿಂದ, ನಿಮ್ಮ ನಡತೆ, ಸದಾಚಾರವನ್ನು ಕಂಡು ಪ್ರಭಾವಿತಳಾಗಿದ್ದೇನೆ. ಅದಕ್ಕೆ ಆ ಶಿವನಿಗೆ ಹತ್ತಿರವಾಗಲು ಸಾಧ್ಯವಾಯಿತು. ನಿನ್ನ ತತ್ವ, ಸುಜ್ಞಾನಗಳನ್ನು ನೋಡಿದ್ದರಿಂದ ನನಗೆ ಸ್ವಾನುಭಾವಿಯಾಗಿ ಜಂಗಮ ಸಂಬಂಧ ಪಡೆಯಲು ಅನುಕೂಲವಾಯಿತು. ಮೂಢನಂಬಿಕೆಗಳನ್ನು, ಆಡಂಬರವ ಖಂಡಿಸಿ ನಿಜಭಕ್ತಿಯನ್ನು ನಿನ್ನಿಂದ ಅರಿತು ಧರ್ಮಕ್ಕೆ ಮಾರುಹೋಗಿ ಪರಮಾತ್ಮನ ಸ್ವರೂಪ ತಿಳಿದೆನು. ವಿಶ್ವಮೌಲ್ಯ ತತ್ವಗಳನ್ನು ಬೋಧಿಸಲು ವಿಶ್ವಗುರುವಾಗು ಎಂದು ಚೆನ್ನ ಮಲ್ಲಿಕಾರ್ಜುನ ನಿನ್ನನು ಕಳುಹಿಸಿದ್ದಾನೆ. ಅದಕ್ಕಾಗಿ ನಿಮ್ಮ ಚರಣಕ್ಕೆ ನನ್ನ ವಂದನೆಗಳು. ಬಸವಣ್ಣನಿಂದ ತನಗೆ ಯಾವರೀತಿಯ ಉಪಕಾರವಾಯಿತೆಂದು ಈ ವಚನದಲ್ಲಿ ಅಕ್ಕಮಹಾದೇವಿ ಹೇಳಿದ್ದಾಳೆ. ಅಣ್ಣನ ಕೃಪೆಯಿಂದ ಲಿಂಗಾಂಗ ಸಾಮರಸ್ಯವನ್ನು ಕಂಡುಕೊಂಡಿರುವುದಾಗಿ ಹೇಳಿರುವಳು. ಜೊತೆಗೆ ತನಗೆ ಏನೇನು ಬೋಧಿಸಿದ ಎಂಬುದನ್ನು ಇನ್ನೊಂದು ವಚನದಲ್ಲಿ ಈ ರೀತಿ ದಾಖಲಿಸಿದ್ದಾಳೆ,
ಎನ್ನ ಅಂಗದಲ್ಲಿ ಆಚಾರವ ತೋರಿದನಯ್ಯ ಬಸವಣ್ಣನು,
ಆ ಆಚಾರವನ ಲಿಂಗವೆಂದರುಹಿದನಯ್ಯ ಬಸವಣ್ಣನು,
ಎನ್ನ ಪ್ರಾಣದಲ್ಲಿ ಅರಿವ ತೋರಿದವನಯ್ಯ ಬಸವಣ್ಣನು,
ಆ ಅರಿವೆ ಜಂಗಮ ವೆಂದರೂಹಿದನಯ್ಯ ಬಸವಣ್ಣನು,
ಎನ್ನ ಹೆತ್ತ ತಂದೆ ಸಂಗನ ಬಸವಣ್ಣನು
ಎನಗೀ ಕ್ರಮವ ನರುಹಿದನಯ್ಯ ಪ್ರಭವೇ.
ಈ ವಚನದಲ್ಲಿ ಅಕ್ಕನು, ನಾನು ಒಳ್ಳೆಯ ನಡೆತೆಯಲ್ಲಿ ಸಾಗುವ ದಾರಿಯನ್ನು ಬಸವಣ್ಣ ತೋರಿಸಿದನು. ಆ ಒಳ್ಳೆಯ ನಡೆತೆಯು ಮುಕ್ತಿಗೆ ದಾರಿ ಎಂದು ಬೋಧಿಸಿದನು. ನನ್ನ ಪ್ರಾಣದಲ್ಲಿ ಜ್ಞಾನದ ಮಾಹಿತಿಯನ್ನೆಲ್ಲ ಮಾರ್ಗದರ್ಶಿಸಿದ್ದಾನೆ ಬಸವಣ್ಣ. ಆ ಜ್ಞಾನವೇ ವಿರಕ್ತ ದಾರಿಯಲ್ಲಿ ಸಾಗುತ್ತದೆ ಎಂದು ಬಸವಣ್ಣ ನನಗೆ ಉಪದೇಶಿಸಿದ್ದಾನೆ. ನನ್ನ ಆರಾಧ್ಯ ದೈವ ಚೆನ್ನಮಲ್ಲಿಕಾರ್ಜುನ ಕೇಳು ಆ ಬಸವಣ್ಣನೆ ನನಗೆ ಆಜ್ಞಾನದಿಂದ ಸುಜ್ಞಾನ ಕಡೆಗೆ ಸಾಗುವ ದಾರಿ ತೋರಿಸಿ ತಂದೆಯಾಗಿದ್ದಾನೆ, ಎಂದು ಆತನಿಂದ ತಾನು ಪಡೆದ ಅರಿವನ್ನು ಅರುಹಿದ್ದಾಳೆ. ಬಸವಣ್ಣನೇ ತನಗೆ ಲಿಂಗೈಕ್ಯದ ಪದವಿ ದೊರಕಿಸಿ ಕೊಟ್ಟಿದ್ದು ಹಾಗಾಗಿ ಆತನಿಂದ ನಾನು ಕೃತಾರ್ಥಳಾದೆನು ಎನ್ನುತ್ತಾಳೆ. ಈ ಅಂಶ ಕುರಿತು ತನ್ನದೊಂದು ವಚನದಲ್ಲಿ,
ಲಿಂಗದೊಳಗೆ ಅಂಗವಾಗಿ ಅಂಗದ ಲಿಂಗೈಕ್ಯಮಾಡಿದೆ.
ಮನದೊಳಗೆ ಮನವಾಗಿ ಮನವ ಲಿಂಗೈಕ್ಯವಮಾಡಿದೆ.
ಭಾವದೊಳಗೆ ಭಾವವಾಗಿ ಭಾವದ ಲಿಂಗೈಕ್ಯವಮಾಡಿದ,
ಅರಿವಿನೊಳಗೆ ಅರಿವಾಗಿ ಅರಿವ ಲಿಂಗೈಕ್ಯತವಮಾಡಿದೆ.
ಜ್ಞಾನದೊಳಗೆ ಜ್ಞಾನವಾಗಿ ಜ್ಞಾನವ ಲಿಂಗೈಕ್ಯವಮಾಡಿದೆ.
ಶ್ರೀಗಳೆಲ್ಲವ ನಿಲ್ಲಿಸಿ ನಿಃಕ್ರಿಯಾತೀತನಾಗಿ
ನಿಃಪತಿ ಲಿಂಗೈಕ್ಯವ ಮಾಡಿದೆ
ಚೆನ್ನಮಲ್ಲಿಕಾರ್ಜುನನೊಳಗೆ ನಾನಳಿದೆನಾಗಿ
ಲಿಂಗವೆಂಬ ಘನವು ಎನ್ನಲ್ಲಿ ಅಳಿಯಿತ್ತು ಕಾಣಾ ಸಂಗನಬಸವಣ್ಣಾ.
ಸಂಗನ ಬಸವಣ್ಣ ಲಿಂಗದ ಒಳಗಡೆ ಶರೀರವಾಗಿ ದೇಹವನ್ನು ಲಿಂಗದೊಡನೆ ಬೆರೆಸುವ ಮಾರ್ಗ ತಿಳಿಸಿದೆ. ಮನಸ್ಸಿನೊಳಗಡೆ ಮನವಾಗಿ ಮನವನ್ನು ಲಿಂಗದೊಡನೆ ಒಂದಾಗಿಸುವ ಕಲೆ ಕಲಿಸಿದೆ. ಭಾವನೆಯ ಒಳಗೆ ಚಿತ್ತವಾಗಿ ಭಾವನೆಯನ್ನು ನಿರೂಪ ಮಾಡುವುದು ಹೇಗೆಂದು ತೋರಿಸಿದೆ. ತಿಳುವಳಿಕೆಯೊಳಗಡೆ ಅರಿವಾಗಿ ಆ ಅರಿವನ್ನು ಲಿಂಗದೊಡನೆ ಬೆರೆಸುವುದನ್ನು ಹೇಳಿಕೊಟ್ಟೆ. ಜ್ಞಾನದೊಳಗಡೆ ಜ್ಞಾನವಾಗಿ ಸುಜ್ಞಾನವನ್ನು ಲಿಂಗದೊಡನೆ ಒಂದಾಗಿಸುವುದರ ಬಗ್ಗೆ ಮಾಹಿತಿ ನೀಡಿದೆ. ಸಿರಿ ಸಂಪತ್ತುಗಳಿಖಂದ ದೂರವಾಗಿಸಿ, ಕ್ರಿಯೆಗಳನ್ನೆಲ್ಲ ಮೀರಿ ಪರಿಪೂರ್ಣವಾಗುವಂತೆ ನನ್ನನ್ನು ಮಾಡಿದೆ. ಹಾಗಾಗಿ ನಾನು ಚೆನ್ನಮಲ್ಲಿಕಾರ್ಜುನನಲ್ಲಿ ಒಂದಾಗಲು ಸಾಧ್ಯವಾಯಿತು. ಆಗ ಲಿಂಗವೆನ್ನುವ ಪರಮಾತ್ಮನು ನನ್ನಲ್ಲಿ ಅಳಿದಿತ್ತು ನೋಡು ಬಸವಣ್ಣ ಎಂದು ಆತನಿಂದ ತಾನು ಪಡೆದುದನ್ನು, ಜೊತೆಗೆ ಅದರಿಂದಾದ ಪರಿಣಾಮವನ್ನು ಆತನಿಗೆ ನಿವೇದಿಸುತ್ತಾಳೆ.
ಈ ರೀತಿ ಅಕ್ಕ ಬಸವಣ್ಣನಿಂದ ತನ್ನ ಜೀವನದ ಪರಮ ಗುರಿಗಳನ್ನು ಕಂಡುಕೊಂಡು-ಸೇರಿರುವುದಾಗಿ ಹೇಳಿಕೊಳ್ಳುತ್ತಾಳೆ. ಬಸವಣ್ಣನ ಪ್ರಸಾದದಿಂದ ಚೆನ್ನಮಲ್ಲಿಕಾರ್ಜುನನ್ನು ಕಾಣುವಂತಾಯಿತು ಎಂದು ಹೇಳುತ್ತಾಳೆ. ಒಂದು ಕಡೆ ಅಣ್ಣನ ಪ್ರಸಾದವ ಕಂಡುಕೊಂಡಿದ್ದರಿಂದ ನಾನು ಭಕ್ತಿ ಸಂಪನ್ನೆನಾದೆನು ಎಂದರೆ, ಇನ್ನೊಂದೆಡೆ ಬಸವಣ್ಣನ ಪಾದದ ದರ್ಶನಭಾಗ್ಯದಿಂದ ಎನ್ನ ದೇಹ ನಾಸ್ತಿಯಾಯಿತು ಎನ್ನುತ್ತಾಳೆ. ಬಸವಣ್ಣನೇ ನಾನು ಕಣ್ಣು ತೆರೆಯಲು ಕಾರಣ ಎಂದು ಹೇಳುತ್ತಾಳೆ.
ಕತ್ತಲೆಯಲ್ಲಿ ಕನ್ನಡಿಯ ನೋಡಿ ಕಳವಳಗೊಂಡೆನಯ್ಯ
ನಿಮ್ಮ ಶರಣ ಬಸವಣ್ಣತೇಜದೊಳಗಲ್ಲದೆ.
ಆ ನಿನ್ನೆಂದು ಕಾಂಬೆನು ಹೇಳಾ ಚೆನ್ನಮಲ್ಲಿಕಾರ್ಜುನ
ಎಂದು ಅಣ್ಣನ ಜ್ಞಾನ ಜ್ಯೋತಿಯ ಬಗ್ಗೆ ಹೇಳುತ್ತಾಳೆ. ಅಂದರೆ ನಾನು ಅಜ್ಞಾನವೆಂಬ ಕತ್ತಲೆಯಲ್ಲಿ ಅನ್ಯಾಯ, ಅಧರ್ಮಗಳನ್ನೆಲ್ಲ ಕಂಡು ಕಸಿವಿಸಿಕೊಂಡಿದ್ದೆನು. ಆ ಶಿವಭಕ್ತ ಬಸವಣ್ಣನ ಜ್ಞಾನಾಗ್ನಿಯ ಬೆಳಕಿನಲ್ಲಿ ಅವುಗಳಿಂದ ವಿಮುಕ್ತಳಾದೆನು. ಇನ್ನೂ ಮುಂದೆ ಅವನ್ನೆಂದು ಕಾಣಲು ಸಾಧ್ಯವಿಲ್ಲ. ಅಣ್ಣನ ಜ್ಞಾನ ಪ್ರಖರತೆ ಎಷ್ಟು ಪ್ರಭಾವದ್ದೆನ್ನುತ್ತಾ ಬಸವಣ್ಣನ ಸ್ಥಾನವನ್ನು ಉನ್ನತೀಕರಿಸಿದ್ದಾಳೆ. ಬಸವನ ಕೃಪೆಯಿಂದ ತಾನು ಮತ್ತೇನೆನನ್ನು ಗಳಿಸಿದೆ ಎಂಬುದನ್ನು ಮತ್ತೊಂದು ತನ್ನ ವಚನದಲ್ಲಿ ಈ ರೀತಿ ಹೇಳುತ್ತಾಳೆ,
ಕಾಮಾಗಾರಿಯ ಗೆಲಿದೆನು ಬಸವಾ ನಿಮ್ಮಿಮದ
ಸೋಮಧರನ ಹಿಡಿ ತಪ್ಪೆನು ಬಸವ ನಿಮ್ಮ ಕೃಪೆಯಿಂದ,
ನಾಮದಲ್ಲಿ ಹೆಂಗೂಸೆಂಬ ಹೆಸರಾದಡೇನು?
ಭಾವಿಸಲು ಗಂಡ ಉ ರೂಪ ಬಸವ ನಿಮ್ಮ ದಯದಿಂದ
ಅತಿಕಾಮಿ ಚೆನ್ನಮಲ್ಲಿಕಾರ್ಜುನನಂಗೆ ತೊಡರಿಕ್ಕ
ಎರಡು ವರಿಯದ ಕೂಡೆದೆನು ಬಸವಾ ನಿಮ್ಮ ಕೃಪೆಯಿಂದ
ಬಸವಣ್ಣ ನಿಮ್ಮಿಂದ ಕಲಿತ ವಿದ್ಯೆಯಿಂದ ಮನ್ಮಥನನ್ನು (ಕಾಮವನ್ನು) ಗೆಲ್ಲಲು ಸಾಧ್ಯವಾಯಿತು. ನಿಮ್ಮಗಳ ಕೃಪೆಯಿಂದ ಶಿವನೊಡನೆ ಬಿಡಿಸಿಕೊಳ್ಳಲಾರದಷ್ಟು ನೆಂಟತನ ಬೆಳೆಸಿಕೊಳ್ಳುವಂತಾಯಿತು. ಹೆಣ್ಣು ಮಗುವಿನ ಹೆಸರಿರುವುದರಿಂದ ಮಹಿಳೆಯೆಂದು ನನ್ನನ್ನು ಗುರುತಿಸಿದರೇನಾಯಿತು? ನಿಮ್ಮ ದಯದಿಂದ ಭಾವಿಸಿಕೊಳ್ಳಲು ಗಂಡು ರೂಪವನ್ನು ಪಡೆದಿದ್ದೇನೆ. ಅಂದರೆ ತಾನು ಪುರುಷರ ಸರಿಸಮಾನವಾಗಿ ಆಧ್ಯಾತ್ಮ ಕ್ಷೇತ್ರದಲ್ಲಿ ಬೆಳೆದಿದ್ದೇನೆ ಎಂಬುದನ್ನು ಸೂಚಿಸುತ್ತಾಳೆ. ನನ್ನ ಆ ಆರಾಧ್ಯ ದೈವ ಚೆನ್ನ ಮಲ್ಲಿಕಾರ್ಜುನನಿಗೆ ಸಮಸ್ಯೆಯೊಡ್ಡಿ ಬೇಡಿಕೊಂಡು ಅಭೇದ ರೂಪದಲ್ಲಿ ಕೂಡಿಕೊಳ್ಳಲು, ನೀವು ತೋರಿದ ಹಾದಿಯಿಂದ ಎಂದು ಅಣ್ಣನಿಂದ ತಾನು ಪಡೆದ ಮಾರ್ಗದರ್ಶನದ ಬಗ್ಗೆ ವಿವರಿಸುತ್ತಾಳೆ. ಅಕ್ಕನ ತನ್ನ ಸಾಧ್ಯತೆಗಳಿಗೆ ಬಸವಣ್ಣನ ಕೃಪೆಯೇ ಕಾರಣವೆನ್ನುವುದನ್ನು ಸ್ಪಷ್ಟವಾಗಿ ಹೇಳಿದ್ದಾಳೆ.
ಅಕ್ಕಮಹಾದೇವಿ ಕಂಡ ಬಸವಣ್ಣ (3)
ತನ್ನ ಮನದ ತೊಳಾಟವನ್ನೆಲ್ಲ ಬಸವಣ್ಣನಿಂದ ಹೇಗೆ ಪರಿಹರಿಸಿಕೊಂಡೆ ಎಂಬುದನ್ನು ಒಂದು ವಚನದಲ್ಲಿ ನೆನಪಿಸಿಕೊಳ್ಳುತ್ತಾಳೆ,
ಕಾಯದ ಕಾರ್ಪಣ್ಯವಂತಿತ್ತು, ಕರಣಂಗಳ ಕಳವಳವಳಿದಿತ್ತು
ಮನ ತನ್ನ ತಾರ್ಕಣೆಯ ಕಂಡು ತಳವೆಳಗಾದುದು
ಇನ್ನೇವೆನಿನ್ನೇವೆನಯ್ಯಾ?
ನಿಮ್ಮ ಶರಣ ಬಸವಣ್ಣನ ಶ್ರೀಪಾದವ ಕಂಡಲ್ಲದೆ
ಬಯಕೆ ಬಯಲಾಗದು,
ಇನ್ನೇವೆನಿನ್ನೇವೆನಯ್ಯಾ ಚೆನ್ನಮಲ್ಲಿಕಾರ್ಕುನ
ಶರೀರ ಕೃಷವಾಗಿ ದುರ್ಬಲವಾಗುತ್ತಿತ್ತು. ಇಂದ್ರಿಯಗಳೆಲ್ಲವೂ ಗೊಂದಲದಲ್ಲಿದ್ದವು, ಮನಸ್ಸು ತನ್ನ ವೈಯಕ್ತಿಕವಾದ ಪರಿಶೀಲನೆಯಿಂದ ಏರುಪೇರಾಗಿ ಏನು ಮಾಡಬೇಕೆಂದು ದಾರಿ ಕಾಣದಾಗಿದ್ದೆನು. ಆಗ ಮಲ್ಲಿಕಾರ್ಜುನ ನಿಮ್ಮ ಶರಣ ಬಸವಣ್ಣನ ಚರಣ ದರ್ಶನ ಪಡೆದಿದ್ದರಿಂದ ಎಲ್ಲ ಬಯಕೆಗಳು ನಿರಾಕಾರವಾಗಿ ಪರಿಶುದ್ಧಳಾದೆನು. ಅಣ್ಣನ ದರ್ಶನದಿಂದಲೇ ತನ್ನಲ್ಲಾದ ಬದಲಾವಣೆಗಳನ್ನು ಸುಂದರವಾಗಿ ಚಿತ್ರಿಸಿದ್ದಾಳೆ. ಬಸವಣ್ಣನು ಆಕೆಗೆ ಸರ್ವರೀತಿಯಲ್ಲೂ ಆಧ್ಯಾತ್ಮಿಕತೆಯ ಅಮೃತವನ್ನು ಧಾರೆ ಎರೆದಿದ್ದಾನೆ. ಅದರಿಂದ ಆಕೆಗೆ ಅಣ್ಣನನ್ನು ಕಂಡರೆ ಪೂಜನೀಯ ಭಾವನೆ ಮೈದಳೆದಿದೆ. ತನ್ನಲಾಗುತ್ತಿರುವ ಪ್ರತಿ ಬದಲಾವಣೆಗಳನ್ನು ಅಕ್ಕ ಗುರುತಿಸುತ್ತಾ, ಅದಕ್ಕೆ ಬಸವಣ್ಣ ಹೇಗೆ ನೆರವಾದನೆಂದು ವಚನಗಳಲ್ಲಿ ಸೆರೆಹಿಡಿದಿಡುತ್ತಾ ಸಾಗುತ್ತಾಳೆ.
ಪೃಥ್ವಿಯ ಗೆಲಿದೆ ಏಲೇಶ್ವರನ ಕಂಡೆ
ಭಾವಭಮೆಯ ಗೆಲಿದೆ ಬ್ರಹ್ಮೇಶ್ವರನ ಕಂಡೆ,
ಸತ್ವರಜ ತಮ ತ್ರಿವಿಧವ ಗೆಲಿದೆ ತ್ರಿಪುರಾಂತಕನ ಕಂಡೆ,
ಅಂತರಂಗದ ಆತ್ಮಜ್ಞಾನದಿಂದ ಜ್ಯೋತಿ ಸಿದ್ಧಯ್ನ ಕಂಡೆ,
ಇವರೆಲ್ಲರ ಮಧ್ಯಮ ಸ್ಥಾನ ಪ್ರಾಣಲಿಂಗ ಜಂಗಮವೆಂದು
ಸುಜ್ಞಾನದಲ್ಲಿ ತೋರಿದ ಬಸವಣ್ಣ
ಆ ಬಸವಣ್ಣ ಪ್ರಸಾದದಿಂದ ಶ್ರೀ ಚೆನ್ನಮಲ್ಲಿಕಾರ್ಜುನನ ಕಂಡೆನಯ್ಯ.
ಬಸವಣ್ಣ ಹೇಗೆ ತನ್ನನ್ನು ಉದ್ಧರಿಸಿ ಶಿವನ ದರ್ಶನ ಭಾಗ್ಯ ಕರುಣಿಸಿದ ಎಂದು ಅಕ್ಕ ಈ ವಚನದಲ್ಲಿ ಹೇಳಿದ್ದಾಳೆ. ಈ ಭೂಮಿಯನ್ನೆಲ್ಲ ಗೆದ್ದಿದ್ದರು ಫಲವಾಗಿ ಏಲ್ಲೇಶ್ವರನ ದರ್ಶನವಾಯಿತು. ಮನಸ್ಸನ್ನು ಗೆದ್ದು ಹತೋಟಿಯಲ್ಲಿಟ್ಟುಕೊಂಡಿದ್ದರಿಂದ ಬ್ರಹ್ಮೇಶ್ವರನ ಕಾಣುವಂತಾದೆನು. ತ್ರಿವಿಧ ಗುಣಗಳಾದ ಸತ್ವ, ರಜ, ತಮೋಗಳ ಮೇಲೆ ವಿಜಯಶಾಲಿಯಾಗಿದ್ದರಿಂದ ಶಿವನನ್ನು ಕಂಡೆನು. ನನ್ನ ಮನದೊಳಗಿನ ಆತ್ಮಜ್ಞಾನದ ಪ್ರಭಾವದಿಂದ ಜ್ಯೋತಿ ಸಿದ್ದಯ್ಯನನ್ನು ಒಲಿಸಿಕೊಂಡೆನು. ನನ್ನ ಗುರು ಬಸವಣ್ಣನು ಇವರೆಲ್ಲರ ಕೇಂದ್ರ ಬಿಂದುವಾಗಿರುವ ಪ್ರಾಣಲಿಂಗವೇ ಜಂಗಮ ಎಂದು ತನ್ನ ಅನುಭವ ಜ್ಞಾನಮಾರ್ಗದಿಂದ ತೋರಿಸಿಕೊಟ್ಟನು. ಅಣ್ಣನು ತೋರಿಸಿದ ಆ ದಾರಿಯಲ್ಲಿ ನಾನು ಸಾಗಿದ್ದರಿಂದ ಚೆನ್ನಮಲ್ಲಿಕಾರ್ಜುನನ್ನು ಕಾಣಲು ಸಾಧ್ಯವಾಯಿತೆಂದು ಅಣ್ಣನಿಂದ ತಾನು ಪಡೆದ ಜ್ಞಾನ ಮಾರ್ಗದ ಬಗ್ಗೆ ವಿವರಿಸಿದ್ದಾಳೆ.
ಗುರುಗಳೆಂದರೆ ಯಾರು? ಗುರುಗಳಲ್ಲಿರಬೇಕಾದ ಗುಣಗಳು ಯಾವುವು? ಎಂಬುದನ್ನು ಅಕ್ಕ ಚೆನ್ನಾಗಿ ಅರಿತಿದ್ದಾಳೆ. ತನ್ನ ಗುರುಬಸವಣ್ಣ ಅವುಗಳನ್ನೆಲ್ಲ ಕರಗತ ಮಾಡಿಕೊಂಡಿದ್ದಾನೆಂದು ಸ್ಪಷ್ಟಪಡಿಸುತ್ತಾಳೆ.
ರವಿ ಕಾಳಗವ ಗೆಲಿದು, ಒಂಭತ್ತು ಬಾಗಿಲ ಮುರಿದು,
ಅಷ್ಟಧವಳಾರಮಂ ಸುಟ್ಟು, ಮೇಲುಪ್ಪರಿಗೆಯ ಮೆಟ್ಟಿ
ಅಲ್ಲ–ಅಹುದು, ಉಂಟು–ಇಲ್ಲ, ಬೇಕು–ಬೇಡೆಂಬ
ಅರಿತಾತನೆ ಗುರು ತಾನೆ ಬೇರಿಲ್ಲ
ದ್ಪಯಕಮಳದಲ್ಲಿ ಉದಯವಾದ ಚೆನ್ನಲ್ಲಿಕಾರ್ಜುನಯ್ಯ
ನಿಮ್ಮ ಶರಣ ಸಂಗನಬಸವಣ್ಣನ ಶ್ರೀ ಪಾದಕ್ಕೆ
ನಮೋ ನಮೋ ಎನುತಿರ್ದೆನು
ಚಿದಾದಿತ್ಯ ಸ್ವರೂಪವಾದ ಚಿದ್‌ಘನಲಿಂಗವನ್ನು ಸಿದ್ಧಿಸಿಕೊಂಡವರು, ಶರೀರದ ನವದ್ವಾರಗಳ ಮೇಲೆ ಹತೋಟಿಯನ್ನು ಸ್ಥಾಪಿಸಿದವರು, ಎಂಟು ಮದಗಳನ್ನೆಲ್ಲ ಸುಟ್ಟು ಭಸ್ಮ ಮಾಡಿದವರು, ಆಧ್ಯಾತ್ಮ ಜ್ಞಾನದಲ್ಲಿ ಉನ್ನತಕ್ಕೇರಿದವರು, ಹೌದು-ಅಲ್ಲ, ಇದೆ-ಇಲ್ಲ, ಬೇಕು-ಬೇಡಗಳೆಲ್ಲವನ್ನು ತಿಳಿದುಕೊಂಡವರು ಮಾತ್ರ ಗುರುಗಳು; ಉಳಿದವರಾರು ಗುರುಗಳಲ್ಲ ಎಂದು ಅಕ್ಕ ಹೇಳುತ್ತಾಳೆ. ಜೊತೆ ಕಮಲದಲ್ಲಿ ಉದ್ಭವಿಸಿದ ಚೆನ್ನಮಲ್ಲಿಕಾರ್ಜುನ ಈ ಎಲ್ಲ ಗುಣಗಳನ್ನು ಹೊಂದಿರುವ ವಿಶ್ವಗುರುವಾದ ಬಸವಣ್ಣನ ಪಾದಕ್ಕೆ ನನ್ನ ಅನಂತ ಅನಂತ ವಂದನೆಗಳು ಎಂದು ಅಣ್ಣನನ್ನು ವಿಶ್ವಗುರುತ್ವ ಸ್ಥಾನಕ್ಕೇರಿಸಿದ್ದಾಳೆ.
ಅಕ್ಕ ಬಸವಣ್ಣನ ವ್ಯಕ್ತಿತ್ವವನ್ನು ತನ್ನ ವಚನಗಳಲ್ಲಿ ವಸ್ತುನಿಷ್ಠವಾಗಿ ಚಿತ್ರಿಸಿದ್ದಾಳೆ. ಅಣ್ಣನ ಆಚಾರಸಂಪನ್ನತೆ, ಗುಣಸಂಪನ್ನತೆ, ಶೀಲಸಂಪನ್ನತೆಯನ್ನು ಮೆಚ್ಚಿ ಅಭಿಮಾನದಿಂದ ಬಸವಣ್ಣನ ವ್ಯಕ್ತಿತ್ವವನ್ನು ಕೊಂಡಾಡಿದ್ದಾಳೆ. ಎನ್ನ ಭಕ್ತಿ ಬಸವಣ್ಣನ ಧರ್ಮ ಎಂದು ಒಂದೆಡೆ ಹೇಳಿದರೆ, ಬಸವಣ್ಣನ ಭಕ್ತಿಕರುಣ ಪ್ರಸಾದದಿಂದ ಬದುಕಿದೆನು ಎಂದು ಇನ್ನೊಂದೆಡೆ ನುಡಿಯುತ್ತಾಳೆ. ಹಾಗೆಯೇ ಬಸವನ ಭಕ್ತಿಯು ಭತ್ತವನ್ನು ಕುಟ್ಟುವ ಆಶ್ರಯ ತಾಣವಾಗಿದೆ. ಅಂದರೆ ಬಸವನ ಭಕ್ತಿ ಎಲ್ಲ ಕಲ್ಮಶಗಳಿಂದ ದೂರಾಗಿದೆ ಎನ್ನುವ ಅರ್ಥದಲ್ಲಿ ಈ ಮಾತು ಆಡಿದ್ದಾಳೆ. ಬಸವಣ್ಣ ನನಗೆ ಭಕ್ತಿಮಾರ್ಗ ತೋರಿದ್ದರಿಂದ ನಾನು ಚೆನ್ನಮಲ್ಲಿಕಾರ್ಜುನನಿಗೆ ಅರ್ಪಿತವಾಗಲು ಸಾಧ್ಯವಾಯಿತು ಎಂದು ಅಣ್ಣನಿಂದ ಪಡೆದ ಭಕ್ತಿಮಾರ್ಗದ ಬಗ್ಗೆ ಹೇಳಿದ್ದಾಳೆ. ಬಸವಣ್ಣ ಮಹಾಶರಣನೆಮದು ಅಕ್ಕ ತಿಳಿದಿದ್ದಳು. ಅದಕ್ಕಾಗಿ ಅಣ್ಣ ಎಂತಹ ಶರಣ ಎಂದು ತನ್ನ ಒಂದು ವಚನದಲ್ಲಿ,
ಇಹ ಪರವ ಬಲ್ಲ ಶರನ
ಪಂಚೇಂದ್ರಿಯದ ಇಂಗಿತವ ಬಲ್ಲ ಶರಣ
ಒಡಲ ಬಿಟ್ಟ ಶರಣನಲ್ಲದೆ
ಉಳಿದ ಪ್ರಾಣಘಾತಕ ಪಾತಕರಿವರೆತ್ತಲು
ಶ್ರೀಶೈಲ ಚೆನ್ನಮಲ್ಲಿಕಾರ್ಜುನಯ್ಯ
ನಿಮ್ಮ ಶರಣ ಬಸವಣ್ಣ.
ಈ ಲೋಕ, ಪರಲೋಕಗಳ ಬಗ್ಗೆ ಹಾಗೂ ಭವಿಷ್ಯತ್‌ನ ಬಗ್ಗೆ ತಿಳಿದಿರುವವನು ಶರಣ. ಐದು ಇಂದ್ರಿಯಗಳನ್ನು ತನ್ನ ಹತೋಟಿಯಲ್ಲಿಟ್ಟುಕೊಳ್ಳಲು ಬಲ್ಲವನು ಶರಣನು. ತನುಗುಣವ ಬಿಟ್ಟವನು ಶರಣನಲ್ಲದೆ, ಪ್ರಾಣ ತೆಗೆವಂಥ ಪಾತಕರು ಶರಣರಾಗಲು ಸಾಧ್ಯವೇ? ಚೆನ್ನಮಲ್ಲಿಕಾರ್ಜುನ ನಿಮ್ಮ ಶರಣ ಬಸವಣ್ಣ ಎಂದು ನುಡಿಯುತ್ತಾಳೆ. ಶರಣತತ್ವ ಪಾಲಿಸಿ ಇತರರು ಅನುಸರಿಸುವಂತೆ ಮಾಡುವಲ್ಲಿ ಬಸವಣ್ಣ ಪಾತ್ರ ಹಿರಿದು ಎಂಬುದನ್ನು ಅಕ್ಕ ಗುರುತಿಸಿದ್ದಾಳೆ. ಕೆಲವರು ನಾವು ಶರಣರೆಂದು ಶಿವಾಚಾರಿಗಳೆಂದು ಸುಳ್ಳು ಹೇಳುತ್ತಿರುವುವವರನ್ನು ಗಮನಿಸಿ ಅಕ್ಕ ಅವರ ವಿರುದ್ಧ ಕಿಡಿಕಾರಿದ್ದಾಳೆ. ಅಂತಹ ಆಡಂಬರದ ಜನರನ್ನು ಬಸವಣ್ಣ ಮೆಚ್ಚುವುದಿಲ್ಲ ಎಂದು ತಿಳಿಹೇಳುತ್ತಾಳೆ.
ಭವಿಯಾಚಾರವ ಬಿಡದೆ ಭಯಾಗರವ ಹೋಗದೆ
ಶಿವಾಚಾರದಲ್ಲಿ ನಡೆದ ನಾಯಿಗಳು ಬರಿದೆ ನಾವು ಶಿವಾಚಾರಿಗಳೆಂದರೆ
ನಮ್ಮ ಶಿವಾಚಾರಿ ಶರಣ ಬಸವಣ್ಣ ಮೆಚ್ಚ ನೋಡಯ್ಯ,
ಶಿವಾಚಾರವ ಮಾರ್ಗವನು, ಶಿವಾಚಾರದ ಮರ್ಮವನು
ಶಿವಾಚಾರದ ವಿಸ್ತಾರವನು ನಮ್ಮ ಶರಣ ಬಸವಣ್ಣ ಬಲ್ಲನಲ್ಲದೆ
ಉದರದ ಹೊರವ ವೇಷಧಾರಿಗಳೆತ್ತ ಬಲ್ಲರಯ್ಯಾ?
ನಿಜವಾದ ಭಕ್ತನಲ್ಲದವನು, ಶರಣ ಮಾರ್ಗಗಳನ್ನು ಅನುಸರಿಸದವನು, ಆಚಾರಗಳನ್ನು ಸಮರ್ಪಕವಾಗಿ ಆಚರಿಸಿದೆ, ದೈವಕ್ಕೆ ಹೆದರಿಯೋ ಅಥವಾ ಕಾಟಾಚರದಲ್ಲಿ ನಡೆವಮತ ಜನರನ್ನು ಅಕ್ಕ ನಾಯಿಗಳು ಎಂದು ಜರಿಯುತ್ತಾಳೆ. ಅಲ್ಲದೆ ಅವರು ಶಿವಾಚಾರಿಗಳೆಂದರೆ ಶರಣ ಬಸವಣ್ಣ ಮೆಚ್ಚುವುದಿಲ್ಲ. ಶಿವಾಚಾರದ ಸಾಧನೆಯ ಹಾದಿಯನ್ನು, ಅರ್ಥವನ್ನು, ಆಳವನ್ನೆಲ್ಲ ಬಸವಣ್ಣ ಚೆನ್ನಾಗಿ ಅರಿತಿದ್ದಾನೆ. ಅದೆನ್ನು ಬಿಟ್ಟು ಹೊಟ್ಟೆಪಾಡಿಗಾಗಿ ತೋರಿಕೆಗಾಗಿ ಬಣ್ಣ ಬಳಿದುಕೊಂಡವರು ಶಿವಾಚಾರದ ಕುರಿತಾಗಿ ಎಳ್ಳಷ್ಟು ಜ್ಞಾನ ಸಂಪಾದಿಸಿಲ್ಲ ಎಂದು ಹೇಳುತ್ತಾಳೆ. ಶಿವಾಚಾರದಲ್ಲಿ ಕೂಡಾ ಬಸವಣ್ಣ ಅತ್ಯುನ್ನತ ಸ್ಥಾನದಲ್ಲಿದ್ದಾನೆಂದು ಆಕೆ ಪ್ರತಿಪಾದಿಸಿದ್ದಾಳೆ.
ಮೂವತ್ತೆರಡು ನೆಲೆಕಲೆಗಳನ್ನು ಸದ್ಗುರು ಮುಖದಿಂದ ತಿಳಿದ ಬಸವ ಮೊದಲಾದ ಸಮಸ್ತ ಗಣಗಳೆಲ್ಲ ಪ್ರಮಥ ನಿರಾಭಾರಿ ವೀರಶೈವ ಸನ್ಮಾರ್ಗವಿಡಿದು ಆಚರಿಸಿದರು. ಹೀಗೆ ಪ್ರಮಥ ಗಣವು ಆಚರಿಸಿದ ಸತ್ಯ ಸನ್ಮಾರ್ಗವನ್ನು ತಿಳಿಯದ ಮೂಢ ಅಧಮರನ್ನು ಹೇಗೆ ಶಿವಶಕ್ತಿ, ಶಿವಭಕ್ತ, ಶಿವಜಂಗಮವೆನ್ನಲಿ? ಎಂದು ಮಹಾದೇವಿ ಅಕ್ಕ ಪ್ರಶ್ನೆ ಮಾಡುತ್ತಾಳೆ. ಆ ಮೂವತ್ತೆರಡು ಕಲೆಗಳಲ್ಲಿ ಬಸವಣ್ಣ ಜ್ಞಾನಹೊಂದಿ ಅವುಗಳನ್ನು ಆಚರಿಸುತ್ತಿದ್ದನು ಎಂದು ಅಕ್ಕ ನಮಗೆ ಪರಿಚಯಿಸುತ್ತಾಳೆ. ಅಂದಮೇಲೆ ಆತನ ಮೇಲಿದ್ದ ಆಕೆಯ ಉನ್ನತ ಭಕ್ತಿಯನ್ನು ಗಮನಿಸಬಹುದು. ಹಾಗಾಗಿ ಬಸವಣ್ಣ ಸಾಮಾನ್ಯ ವ್ಯಕ್ತಿಯಲ್ಲ ಆತ ದೈವಾಂಶ ಸಂಭೂತ ಎಂಬುದು ಅಕ್ಕನ ನಂಬಿಕೆ ಅದಕ್ಕೆ,
ಆದಿ ಅನಾದಿಗಳಿಂದತ್ತಲಯ್ಯಾ ಬಸವಣ್ಣನು
ಮೂದೇವರ ಮೂಲಸ್ಥಾನವಯ್ಯ ಬಸವಣ್ಣ
ನಾದ ಬಿಂದು ಕಳಾತೀತ ಆದಿ ನಿರಂಜನನಯ್ಯ ಬಸವಣ್ಣನು
ಆ ನಾದ ಸ್ವರೂಪವೇ ಬಸವಣ್ಣನಾದ ಕಾರಣ
ಆ ಬಸವಣ್ಣ ಶ್ರೀ ಪಾದಕ್ಕೆ ನಮೋ ನಮೋ ಎನುತಿರ್ದೆನು.
ಕಾಣಾ ಚೆನ್ನಮಲ್ಲಿಕಾರ್ಜುನಯ್ಯಾ.
ಎಂದು ಬಸವಣ್ಣ ಕುರಿತು ಕೊಂಡಾಡಿದ್ದಾಳೆ. ಆದಿ, ಅನಾದಿಗಳನ್ನು ನಮ್ಮ ಬಸವಣ್ಣ ಮೀರಿ ನಿಂತಿದ್ದಾನೆ, ಜೊತೆಗೆ ತ್ರಿಮೂರ್ತಿಗಳ ಮೂಲಸ್ಥಾನವು ಆಗಿದ್ದಾನೆ. ಶಿವ, ಶಕ್ತಿ, ಶಿವಶಕ್ತಿಯರ ಸಂಯೋಗಗಳಿಂದ ಅತೀತನಾಗಿದ್ದಾನೆ. ಮೂಲ ರಂಜನೆ ಇಲ್ಲದ ಓಂಕಾರ ರೂಪಿ ನಮ್ಮ ಬಸವಣ್ಣನಾಗಿರುವುದರಿಂದ ಆತನ ಪಾದಕೆ ನನ್ನ ನಮನಗಳನ್ನು ಸಲ್ಲಿಸುತ್ತಿದ್ದೇನೆ ನೋಡು ಚೆನ್ನಮಲ್ಲಿಕಾರ್ಜುನ ಎಂದು ಬಸವಣ್ಣನ್ನು ದೇವರಿಗಿಂತ ಮೇಲಕ್ಕೆ ಕೊಂಡೊಯ್ದಿದ್ದಾಳೆ. ಅಣ್ಣನು ತನಗೆ ಮಾತ್ರವಲ್ಲದೇ ಇಡೀ ಪ್ರಪಂಚಕ್ಕೆ ದೇವರಾಗಿದ್ದಾರೆ ಎಂದು ಅಕ್ಕ ಕಲ್ಪಿಸಿಕೊಂಡಿದ್ದಾಳೆ ಅದಕ್ಕಾಗಿ ಆತನನ್ನು,
ದೇವಲೋಕದವರಿಗೂ ಬಸವಣ್ಣನೆ ದೇವರು,
ಮರ್ತ್ಯಲೋಕದವರೆಗೂ ಬಸವಣ್ಣನೆ ದೇವರು,
ನಾಗಲೋಕದವರೆಗೂ ಬಸವಣ್ಣನೆ ದೇವರು
ಮೇರುಗಿರಿ ಮಂದರ ಗಿರಿ ಮೊದಲಾದವೆಲ್ಲಕ್ಕೂ ಬಸವಣ್ಣನೆ ದೇವರು.
ಚೆನ್ನಮಲ್ಲಿಕಾರ್ಜುನಯ್ಯ,
ನಿಮಗೂ ಎನಗೂ ನಿಮ್ಮ ಶರಣರಿಗೂ ಬಸವಣ್ಣನೆ ದೇವರು
ಎಂಬ ಈ ವಚನ ಅಕ್ಕನ ದೃಷ್ಟಿಯಲ್ಲಿ ಬಸವಣ್ಣ ಹೇಗೆ ಕಂಡಿದ್ದಾನೆ ಎಂಬುದನ್ನು ನಾವು ತಿಳಿಯಬಹುದು ದೇವಲೋಕಕದ ದೇವತೆಗಳೆಲ್ಲರಿಗೂ ಬಸವಣ್ಣ ದೇವರು. ಈ ಭೂಲೋಕ ಜನರೆಲ್ಲರಿಗೂ ಬಸವಣ್ಣನೇ ದೇವರು, ನಾಗಲೋಕದವರಿಗೂ ಬಸವಣ್ಣೇ ದೇವರಾಗಿದ್ದಾನೆ. ಮೇರುಗಿರಿ, ಮಂದರಗಿರಿ ಸೇರಿದಂತೆ ಸಮಸ್ತ ಪ್ರಕೃತಿಗೆಲ್ಲ ಬಸವಣ್ಣನೇ ದೈವಾಗಿದ್ದಾನೆ. ಅಕ್ಕನಿಗೆ ತನ್ನ ಆರಾಧ್ಯ ದೈವಕ್ಕಿಂತ ಬಸವಣ್ಣನೇ ಹೆಚ್ಚೆಂದು ತಿಳಿದಿದ್ದಂತೆ ಕಂಡುಬರುತ್ತದೆ. ಅದಕ್ಕೆ ಆಕೆ ಚೆನ್ನಮಲ್ಲಿಕಾರ್ಜುನ ನಿನಗೂ, ನನಗೂ, ಸಕಲ ಶರಣರೆಲ್ಲರಿಗೂ ಬಸವಣ್ಣನೇ ದೇವರು ಎಂದು ನುಡಿಯುತ್ತಾಳೆ. ಅಂದ ಮೇಲೆ ಅಕ್ಕನು ಬಸವಣ್ಣನಿಂದ ಎಷ್ಟು ಪ್ರಭಾವಿತಳಾಗಿದ್ದಳು ಎಂಬುದನ್ನು ನಾವು ಊಹಿಸಿಕೊಳ್ಳಬಹುದು. ಅದಕ್ಕಾಗಿ ಆಕೆ ನಿನ್ನ ಕರುಣದ ಶಿಶು ನಾನು ಕಾಣ ಸಂಗನ ಬಸವಣ್ಣ ಎನ್ನುತ್ತಾ, ಬಸವಣ್ಣನ ಮನೆಯ ಮಗಳಾಗಿ ಬದುಕಿದೆನು ಎಂದು ಅಣ್ಣನನ್ನು ಪೂಜ್ಯ ಸ್ಥಾನದಲ್ಲಿರಿಸಿ ಪೂಜಿಸಿ ಗೌರವಿಸಿದ್ದಾಳೆ. ಉಳಿದೆಲ್ಲ ಶರಣರಿಗಿಂತ ಆಕೆ ಬಸವಣ್ಣನನ್ನೆ ಹೆಚ್ಚು ನೆಚ್ಚಿಕೊಂಡಿರುವುದಾಗಿ ಕಂಡುಬರುತ್ತದೆ. ಅದಕ್ಕೆ ಅಣ್ಣನ ವ್ಯಕ್ತಿತ್ತವೇ ಕಾರಣ. ಅಕ್ಕಮಹಾದೇವಿಯು ಅಣ್ಣನ ಸಂಪೂರ್ಣ ವ್ಯಕ್ತಿತ್ವವನ್ನು ಒಂದು ವಚನದಲ್ಲಿ ಸೆರೆ ಹಿಡಿದಿಡಲು ಪ್ರಯತ್ನಿಸಿದ್ದಾಳೆ. ಅದು ಬಸವಣ್ಣನವರಲ್ಲಿದ್ದ ಗುಣಗಳಿಗೆ ಕನ್ನಡಿಯಂತಿದೆ.
ಹರಿ, ಬ್ರಹ್ಮ, ಇಂದ್ರ, ಚಂದ್ರ, ರವಿ, ಕಾಲ, ಕಾಮ
ದಕ್ಷ, ದೇವ ದಾನವ ಮಾನವರೆಲ್ಲರೂ
ಕಾಣಲರಿಯದೆ ಅಜ್ಞಾನದಿಂದ ಭವಭಾರಿಗಳಾದರು.
ಈ ಪರಿಯಲ್ಲಿ ಬಯಲಾಗಿ ಹೋಗಬಾರದೆಂದು ನಮ್ಮ ಬಸವಣ್ಣನು
ಜಗದ್ದಿತಾರ್ಥವಾಗಿ ಮರ್ತ್ಯಕ್ಕೆ ಅವತಿರಿಸಿ
ವೀರಶೈವ ಮಾರ್ಗವನರುಪುವುದಕ್ಕೆ
ಬಾವನ್ನ ವಿವರವನ್ನೊಳಗೊಂಡು ಚರಿಸಿದನದೆಂತೆಂದಡೆ,
ಗುರುಕಾರುಣ್ಯವೇದ್ಯನು, ವಿಭೂತಿ ರುದ್ರಾಕ್ಷಿಧಾರಕನು,
ಪಂಚಾಕ್ಷರೀ ಭಾಷಾ ಸಮೇತನು, ಲಿಂಗಾಂಗ ಸಂಬಂಧಿ
ನಿತ್ಯ ಲಿಂಗಾರ್ಚಕನು, ಅರ್ಪಿತದಲ್ಲಿ ಅವಧಾನಿ
ಪಾದೋದಕ ಪ್ರಸಾದಗ್ರಾಹಕನು, ಗುರುಭಕ್ತಿ ಸಂಪನ್ನನು,
ಏಕಲಿಂಗ ನಿಷ್ಠಾಪರನು, ಚರಲಿಂಗಲೋಲುಪ್ತನು,
ಶರಣ ಸಂಗಮೇಶ್ವರನು, ತ್ರಿವಿಧಕ್ಕಾಯತನು
ತ್ರಿಕರಣ ಶುದ್ದನು, ತ್ರಿವಿಧ ಲಿಂಗಾಂಗ ಸಂಬಂಧಿ–
ಅನ್ಯದೈವ ಸ್ಮರಣೆಯ ಹೊದ್ದ, ಭವಿಸಂಗವ ಮಾಡ,
ಭವಿಪಾಕವ ಕೊಳ್ಳ, ಪರಸತಿಯ ಬೆರಸ,
ಪರಧನವನೊಲ್ಲ, ಪರನಿಂದೆಯನಾಡ, ಅನೃತವ ನುಡಿಯ,
ಹಿಂಸೆಯ ಮಾಡ, ತಾಮಸಭಕ್ತ ಸಂಗವ ಮಾಡ,
ಗುರುಲಿಂಗ ಜಂಗಮಕ್ಕೆ ಅರ್ಥ ಪ್ರಾಣಾಭಿಮಾನ
ಮುಂತಾದವೆಲ್ಲವ ಸಮರ್ಪಿಸಿ
ಪ್ರಸಾದ ಮುಂತಾಗಿ ಭೋಗಿಸುವ, ಜಂಗಮನಿಂದೆಯ ಸೈರಿಸ,
ಪ್ರಸಾದ ನಿಂದೆಯ ಕೇಳ, ಅನ್ಯರನಾಸೆಗೆಯ್ಯ,
ಪಾತ್ರಾ ಪಾತ್ರವನರಿದೀವ, ಚರ್ತುರ್ವಿಧ ಪದವಿಯ ಹಾರ,
ಅರಿಷಡ್ವರ್ಗಕ್ಕೆ ಅಳುಕ, ಕುಲಾದಿಮದಂಗಳ ಬಗೆಗೊಳ್ಳ’
ದ್ವೆತಾ ದ್ವೈತವ ನುಡಿವನಲ್ಲ, ಸಂಕಲ್ಪ ವಿಕಲ್ಪವ ಮಾಡುವನಲ್ಲ,
ಕಾಲೋಚಿತವ ಬಲ್ಲ, ಕ್ರಮಯುಕ್ತನಾಗಿ ಷಟ್‌ ಸ್ಥಲಭರಿತ,
ಸರ್ವಾಂಗಲಿಂಗಿ, ದಾಸೋಹ ಸಂಪನ್ನ
ಇಂತೀ ಐವತ್ತೆರಡು ವಿಧದಲ್ಲಿ ನಿಪುಣನಾಗಿ
ಮೆರೆದ ನಮ್ಮ ಬಸವಣ್ಣನು
ಆ ಬಸವಣ್ಣನ ಶ್ರೀ ಪಾದಕ್ಕೆ ನಾನು ಅಹೋರಾತ್ರಿಯಲ್ಲಿ
ನಮೋ ನಮೋ ಎಂದು ಬದುಕಿದೆನು ಕಾಣ, ಚೆನ್ನಮಲ್ಲಿಕಾರ್ಜುನಾ!
ಬಹುದೀರ್ಘವಾದ ಈ ರಚನೆಯಲ್ಲಿ ಅಣ್ಣನ ಕುರಿತಾಗಿ ಅಕ್ಕ ತಾನು ಕಂಡಿದ್ದನ್ನೆಲ್ಲಾ ಹೇಳುತ್ತಾ ಸಾಗುತ್ತಾಳೆ. ದೇವ, ದಾನವ, ಮಾನವರೆಲ್ಲರೂ ಕತ್ತಲೆಯಿಂದ ಅಜ್ಞಾನದಲ್ಲಿದ್ದರು. ಆಗ ಅವರಿಗೆಲ್ಲ ಆಶಾಕಿರಣವಾಗಿ ಉದ್ದರಿಸುವ ಸಲುವಾಗಿ ಬಸವಣ್ಣ ಭೂಮಿಗೆ ಅವತರಿಸಿಬಂದನು. ವೀರಶೈವ ಮಾರ್ಗಗಳನ್ನೆಲ್ಲ ತಾನು ಆಚರಿಸುತ್ತಾ ಇತರರಿಗೆ ಮಾರ್ಗದರ್ಶನ ಮಾಡಿದನು. ಬಸವಣ್ಣನು ಗುರುವಿನ ಕರುಣೆಯಿಂದ ದೇಹದ ಮೇಲೆ ಲಿಂಗಧರಿಸಿ ಅರಿತು ನಡೆವವನು. ವಿಭೂತಿ, ರುದ್ರಾಕ್ಷಿಗಳನ್ನು ಧರಿಸಿದ್ದಾನೆ. ನಮಃ ಶಿವಾಯ ಪಂಚಾಕ್ಷರಿ ಮಂತ್ರ ಅರ್ಥ ತಿಳಿಸಿಕೊಟ್ಟವನು. ದೇಹದ ಮೇಲೆ ಸದಾ ಲಿಂಗವನ್ನು ಹಾಕಿಕೊಂಡಿರುತ್ತಾನೆ. ದಿನವೂ ತಪ್ಪದೆ ಲಿಂಗ ಪೂಜೆ ಮಾಡುತ್ತಾನೆ. ಅರ್ಪಿತದಲ್ಲಿ ಅವಧಾನಿಯೂ ಆಗಿದ್ದಾನೆ. ಪಾದೋದಕ, ಪ್ರಸಾದಗಳ ಆಪೇಕ್ಷಿಸಿಸುವವನು, ಗುರುಭಕ್ತಿಯನ್ನು ಗಳಿಸಿಕೊಂಡವನಾಗಿದ್ದಾನೆ. ಒಂದೇ ಲಿಂಗಾರಾಧಕನು, ಜಂಗಮ ಲೋಲುಪ್ಪನು, ಶರಣ ಸಂಗಮೇಶ್ವರನು ಆಗಿದ್ದಾನೆ. ತ್ರಿವಿಧಕ್ಕಾಯತನು ಅಲ್ಲದೆ ಮನ-ವಚನ-ಕಾಯಗಳನ್ನು ಶುದ್ದವಿರಿಸಿಕೊಂಡವನು. ಇಷ್ಟ, ಪ್ರಾಣ, ಭಾವಲಿಂಗಗಳ ಬಂಧುವಾಗಿದ್ದು ಬೇರೆ ದೇವರ ಪೂಜೆಯನ್ನು ಉಪೇಕ್ಷಿಸುವನಲ್ಲ. ಭಕ್ತನಲ್ಲದವರೊಡನೆ ಎಂದೂ ಸ್ನೇಹವನ್ನು ಮಾಡುವುದಿಲ್ಲ. ಭಕ್ತನಲ್ಲದವರಿಂದ ಏನನ್ನು ನಿರೀಕ್ಷಿಸುವುದಿಲ್ಲ.
ಬೇರೆಯವರ ಪತ್ನಿಯನ್ನು ಕಣ್ಣೆತ್ತಿಯೂ ನೋಡುವವನಲ್ಲ. ಇನ್ನೊಬ್ಬರ ಹಣಕ್ಕೆ ಆಶಿಸಲಾರ ಹಾಗೂ ಬೇರೆಯವರನ್ನೆಂದು ನಿಂದೆ ಮಾಡುವವನಲ್ಲ. ಸುಳ್ಳನ್ನು ಎಂದೂ ಆಡುವವನಲ್ಲ. ಜೊತೆಗೆ ಯಾವರೀತಿಯ ಹಿಂಸೆಯನ್ನು ಮಾಡುವನಲ್ಲ. ಅಜ್ಞಾನದ ಭಕ್ತರ ಜೊತೆ ಇರುವವನಲ್ಲ ಮತ್ತು ನಿತ್ಯ ನಿರಂಜನ ಪರಂಜ್ಯೋತಿ ವಸ್ತುವಿಗೆ ತನ್ನದೆಲ್ಲವನ್ನು ಅರ್ಪಿಸಿದ ಬಳಿದ ಪ್ರಸಾದ ಮುಂತಾದವನ್ನು ಸೇವಿಸುವಂತವನು. ಪಂಕ್ತಿಭೇದವನೆಂದು ಒಪ್ಪಿಕೊಳ್ಳುವನಲ್ಲ. ಪ್ರಸಾದ ನಿಂದೆಯನ್ನು ಸಹಿಸದವನಾಗಿದ್ದಾನೆ. ಬೇರೆಯವರನ್ನೆಂದು ಅಪಹಾಸ್ಯಕ್ಕೆ ಗುರಿ ಮಾಡುವುದಿಲ್ಲ ಅಲ್ಲದೆ ತನ್ನ ಪಾತ್ರದ ಬಗ್ಗೆ ಸ್ಪಷ್ಟ ಅರಿವುಳ್ಳವನಾಗಿದ್ದಾನೆ. ಸಾಲೋಕ್ಯ, ಸಾಮೀಪ್ಯ, ಸರೋಪ್ಯ, ಸಯುಜ್ಯ ಎಂಬ ನಾಲ್ಕು ತೆರೆನಾದ ಮುಕ್ತಿಗಳನ್ನು ಗಳಿಸಿದವನು. ಅರಿಷಡ್ವರ್ಗಗಳನ್ನು ಗೆದ್ದಿದ್ದಾನೆ ಮತ್ತು ಕುಲಗಳ ಬಗ್ಗೆ ಅಹಂಕಾರವನ್ನು ಇಷ್ಟಪಡುವನಲ್ಲ. ದ್ವೈತಾದ್ವೈತವ ಎಂದು ಮಾತಾಡಲಾರ ಹಾಗೂ ಸಂಕಲ್ಪ ವಿಕಲ್ಪಗಳನ್ನು ಮಾಡುವನಲ್ಲ. ಕಾಲದ ಮಹಿಮೆಯನ್ನು ಚೆನ್ನಾಗಿ ಅರಿತವನಾಗಿದ್ದಾನೆ. ಷಟ್‌ಸ್ಥಲವನ್ನು ಸರಿಯಾದ ಮಾರ್ಗದಲ್ಲೆ ಆಚರಿಸುತ್ತಾನೆ. ದೇಹವನ್ನೆ ಲಿಂಗವನ್ನಾಗಿಸಿದ ಮಹಾಪುರುಷನು, ದಾಸೋಹಕ್ಕೆ ಸದಾ ಪ್ರೇರಣೆ ನೀಡುವವನು. ಈ ರೀತಿ ೫೨ ಆಚಾರಗಳನ್ನು (ಆದರೆ ವಚನದಲ್ಲಿ ೩೭ ಆಚಾರಗಳು ಮಾತ್ರ ಇವೆ) ಹೊಂದಿರುವ ಆ ನನ್ನ ಬಸವಣ್ಣನ ವ್ಯಕ್ತಿ ವೈಶಿಷ್ಟ್ಯತೆಗೆ ನನ್ನ ಅನಂತ ಅನಂತ ನಮಸ್ಕಾರಗಳನ್ನು ಸಲ್ಲಿಸಿದ್ದರಿಂದ ನಾನು ಬದುಕಿದೆನೆಂದು ಚೆನ್ನಮಲ್ಲಿಕಾರ್ಜುನನಿಗೆ ಹೇಳುತ್ತಾಳೆ. ಅಂದಮೇಲೆ ಬಸವಣ್ಣನನ್ನು ಕುರಿತು ಮತ್ತೇನು ಹೇಳವುದನ್ನು ಆಕೆ ಬಿಟ್ಟಂತೆ ನಮಗೆ ಅನಿಸುವುದಿಲ್ಲ. ಇದರ ಮೇಲೆ ಆಕೆಗೆ ಬಸವಣ್ಣನ ಮೇಲಿದ್ದ ಭಕ್ತಿ, ಗೌರವ… ಎಲ್ಲವನ್ನು ನಾವು ಅರಿತುಕೊಳ್ಳಬಹುದು.
ಇಷ್ಟು ವಿವರವಾಗಿ ಹೇಳುವಲ್ಲಿ ಅಕ್ಕನು ಬಸವಣ್ಣ ಮನೆಯ ಮಗಳಾಗಿ, ಅವರಲ್ಲಿ ಕೆಲವು ಕಾಲವಿದ್ದುದ್ದರಿಂದ ಅವರಲ್ಲಿನ ಸಕಲ ಗುಣಗಳನ್ನು ಚೆನ್ನಾಗಿ ಅರ್ಥಮಾಡಿಕೊಳ್ಳಲು ಸಾಧ್ಯವಾಗಿದೆ. ಒಟ್ಟಾರೆಯಾಗಿ ಬಸವಣ್ಣನವರು ಅಕ್ಕನಿಗೆ ಅಣ್ಣ, ತಂದೆ, ಗುರು, ದೈವ ಸಕಲವೂ ಆಗಿದ್ದರು ಎಂಬುದುರ ಬಗ್ಗೆ ಎರಡು ಮಾತಿಲ್ಲ, ಅದಕ್ಕಾಗಿ ಆಕೆ “ಬಸವಣ್ಣ ಮೆಚ್ಚಲು ಕೂಡಿಬಾಳುವೆ ಮಾಡುವೆ ಚೆನ್ನಮಲ್ಲಿಕಾರ್ಜುನನ ಕೈ ಹಿಡಿದು ನಿಮ್ಮ ತಲೆಗೆ ಹೂವತರುವೆನೆ ಹೊರೆತು ಹುಲ್ಲತಾರೆನು” ಎನ್ನುತ್ತಾಳೆ. ಈ ರೀತಿ ಅಕ್ಕನಿಗೆ ಬಸವಣ್ಣನು ಒಂದು ರೀತಿಯಾಗಿ ಗೋಚರಿಸದೆ ಸರ್ವರೂಪಿಯಾಗಿ ಕಾಣಿಸುತ್ತಾನೆ. ಅದರಿಂದ ತಾನು ಪರಿಪಕ್ವವಾದೆನೆಂದು ಭಾವಿಸಿಕೊಂಡಿದ್ದಳು. ಮಹಾದೇವಿಯ ಆಧ್ಯಾತ್ಮದ ಎಲ್ಲ ಬಾಗಿಲುಗಳನ್ನು ಅಣ್ಣ ಮುಕ್ತಗೊಳಿಸಿದ್ದರಿಂದ ಉಳಿದ ಶಿವಶರಣರಿಗಿಂತ ಬಸವಣ್ಣನ ಕುರಿತು ಮನದುಂಬಿಕೊಂಡಾಡಿರುವುದು ಯಾರಿಗೂ ಅಚ್ಚರಿಯಂದೇನು ಅನ್ನಿಸುವುದಿಲ್ಲ. ಮಹಾದೇವಿ ಅಕ್ಕನು ತನ್ನ ಜೀವನದ ಕೊನೆಯ ಘಟ್ಟದಲ್ಲ ಇ ಶ್ರೀಶೈಲ ಗಿರಿ ಕಡೆಗೆ ಸಾಗಿ ಚೆನ್ನಮಲ್ಲಿಕಾರ್ಜುನನ್ನು ಹುಡುಕುತ್ತಾ ಕದಳಿಯ ಬನದಲ್ಲಿ ಐಕ್ಯವಾಗುತ್ತಾಳೆ.

